E D I T O R I A L

Hi syve 
Po mbushet një javë që Berati ka hyrë në Evropë: drita 24 orë në 24 orë, ujë det. Nuk po u besojmë syve. Pas verës së kaluar, ku qytetarët e Beratit kalonin orët e mesditës pa drita, në një vapë përvëluese, vjeshtës së errët me ujë të ndotur dhe radhë të gjata në spital për të marrë serum për shkak të ujit të përzier me m…, dimrit të mundimshëm nga errësira dhe të ftohtit ja ku erdhi pranvera evropiane e Beratit. Në djall vafshin fjalimet e ministrave, drejtorëve të cilët na kërkonin të bënim durim edhe nja 10 vjet! 

Ja ku erdhi pa pritur dita e lume: drita pa ndalim si në Athinë, Romë e Berlin! 


Po nga na zbriti kjo mrekulli?! As njoftime në media , as njoftime në tribuna.

Mungesa e energjisë i lodhi shumë qytetarët shqiptarë. Tjetërsimi i tyre arriti deri në atë pikë sa që kur vdiste një person në lagje, individë me humor shpreheshin se çdo e keqe ka edhe një të mirë, do të kemi drita pa ndërprerje sa të përcillet në atë botë i ndjeri. 


Po çfarë ka ndodhur që qyteti është i larë në ujë e drita natë e ditë?

Po afrojnë zgjedhjet dhe qeveria kërkon edhe një mandat të tretë qeverisjeje. Nëse e realizon, atëhere socialistët shqiptarë janë të tretët për nga kohëzgjatja e qeverisjes pas etërve të tyre (komunistë) dhe mbretërisë, plot 12 vjet.


Qytetarët e vuajtur shqiptarë ndihen të fyer. Qeveria po i trajton sikur të ishin indigjenë, popull pa kujtesë , ose me kujtesë të shkurtër, 2-3 mujore. Një trajtim i tillë është bumerang për qeverinë. Është hi syve për qytetarët për të shkuar te kutitë e votimit me shikim të errësuar. A do të funksionojë ? Le të presim dhe të shohim.

Yzedin Hima

Koha për ndryshim

U zhvillua Kuvendi i Partisë Demokratike

Pasditen e të shtunës që shkoi, më datën 23 prill 2005, u çel në Pallatin e Kongreseve në Tiranë Kuvendi i Partisë Demokratike. Me një skenografi domethënëse, e në një formë moderne, ky Kuvend qe impresionues. Kuvendin e çeli Sekretari i Përgjithshëm i Partisë Demokratike Ridvan Bode, i cili bëri një grafi të imët të keqqeverisjes së Partisë Socialiste në këto vite. Bode tregoi monopolizimin dhe kriminalizimin e ekonomisë shqiptare nga klanet afër Kryeministrit Nano dhe nga klani kryeministror. Bode parashtroi platformën e Partisë Demokratike për kthimin e Shqipërisë në normalitet, për largimin e monopoleve dhe ndërtimin e ekonomisë së tregut me rregulla loje dhe të mbështetur në ligjet e parlamentit shqiptar.


“Bashkëqytetarët tanë me ose pa biznese , paguajnë më shumë taksa se fqinjët e tyre në Ballkan dhe Evropë. Qeveritarët tanë arkëtojnë në buxhet më pak se gjysmën e tyre ose sa gjysma e vendeve të rajonit për çdo 100 lekë prodhim. Gjysma tjetër shkon si rryshfet në xhepat e pushtetarëve ose si fitim në bizneset e Nano-qeveritarëve...”, - tha midis të tjerave zyrtari i lartë i PD-së Ridvan Bode. Më tej ai vazhdoi: “Për çdo 100 lekë prodhim të brendshëm  ne shpenzojmë vetëm 2.7 lekë për arsimin dhe vetëm 2 lekë për shëndetësinë”. Bode theksoi se “nga sot, minutat e nanokraturës fillojnë numërimin së mbrapshti.”


Pas fjalës së Bodes përshëndetën miqtë evropianë të PD-së, Isturi,  sekretar i përgjithshëm i Partisë Popullore Evropiane, i cili u shpreh optimist për fitoren e PD-së dhe fillimin e reformave nga qeverisja e saj. Midis të tjerave ai u shpreh: “U them socialistëve ikni nga qeveria!” 


Kuvendin e përshëndetën edhe Dr. Edmond Staiber,  kryetar i Bashkimit Kristian Social të Bavarisë (me një letër), Pascal Drouhand, sekretar për Marrëdhëniet Ndërkombëtare të UMP-së, partia e presidentit Shirak, Battista Caligiuri nga Forca Italia e Berluskonit, Stavros Papastavron, sekretar për Marëdhëniet Ndërkombëtare dhe BE, Nea Demokratia në Greqi, etj.


Pastaj e mori fjalën nënkryetarja e PD-së Jozefina Topalli. Midis të tjerave ajo u shpreh: “Do të fillojmë nga vetja. Do të fillojmë nga sqarimi dhe transparenca e pasurive të gjithë atyre që synojnë karrige. Për ata që do të tundohen heqja e karriges do të jetë vetëm një përkëdhelje.”


 Nënkryetari tjetër, Bamir Topi u shpreh se drejtësia, do të vendosë rregull në këtë vend.


Lideri i PD-së Sali Berisha gjatë gjithë fjalës së tij nuk u mor me qeverisjen e majtë dhe kundërshtarin e tij historik Nano. Ai u shpreh: “Axhenda  jonë është fitorja e ndryshimit, fitorja e ideve të projektit tonë,  e të gjithë atyre që kanë nevojë për mirëqënie e punësim, rend, siguri dinjitet, e shkollimit, e fitores së integrimit në BE e Nato, e fitores së atyre që u qëndruan besnik këtyre parimeve, e fitores së atyre që duan të shohin përpara, e fitores së fëmijëve, vajzave, djemve, burrave, grave që duan të shohin Shqipërinë -shtëpinë më të bukur të të gjithë shqiptarëve.


Në ditën e dytë të Kuvendit përshëndetën atë kryetarët e partive të spektrit të djathtë. E morën fjalën edhe përfaqësues të KOPIT dhe delegatë të këtij Kuvendi.


Pastaj u votuan disa ndryshime në statutin e Partisë dhe u kalua në votime për kreun e PD-së dhe këshillin kombëtar.

Lajmëtari

Socialistët e Beratit: PS-ja është privatizuar nga ministrat dhe deputetët
Javën që shkoi erdhi në Berat Arben Malaj, si i dërguar i kryesisë qendrore të Partisë Socialiste për të prezantuar në kryesinë rozë dhe në komitetin drejtues të degës së Beratit kandidatët për deputetë për parlamentin e ardhshëm.


Anëtari i kryesisë Arben Malaj shoqërohej nga deputetët aktualë Marko Bello, Luan Memushi dhe Flamur Rrogu.


Ndihej mungesa e deputetit Braçe, i cili nuk mori pjesë në këto takime për arsye madhore.


Mbledhja e parë u organizua në kryesinë e degës ku Malaj bëri të njohur kandidaturat e Partisë Socialiste për deputet në 4  zonat e Beratit.  Emrat e tyre janë po ata të deputetëve aktualë! Erion Braçe, Marko Bello, Luan Memushi dhe  Flamur  Rrogu në zonën 74 të qytetit të Beratit. Kandidaturat  në kryesinë e degës së Partisë Socialiste u pritën në heshtje  të thellë, ndërsa prezantimi i tyre në komitetin drejtues ka shkaktuar pështjellim e nervozizëm, por pa u artikuluar qartë.


Ndryshe ka reflektuar baza e partisë socialiste të Beratit për kandidaturat e miratuara në kryesinë qendrore, të cilat do të ratifikohen në kongresin e PS-së më 5 maj 2005. Socialistët e organizatave bazë kanë reaguar ndaj miratimit nga lart të kandidatëve për deputetë. “Nuk na kanë pyetur për asnjërin prej tyre”, u shpreh një sekretar zonal i PS-së në Berat, i cili nuk donte të identifikohej. “Ne diskutuam gjatë disa muajve midis nesh, por edhe me qytetarë pa parti, simpatizantë të PS-së për kandidaturat e zgjedhjeve të verës 2005. Dhe kemi disa emra për t’i propozuar, por askush nuk po na pyet”.


Ndërsa anëtari i PS-së A.T. u shpreh për gazetën “Lajmëtari i Beratit”: “Partia Socialiste është privatizuar nga ministrat dhe deputetët. Askush nuk e dëgjon më zërin e socialistëve të thjeshtë. Ne na duan për të votuar, për të ruajtur votat dhe për të mbushur sallat dhe sheshet e mitingjeve. Nuk duan as mendimet tona, as vërejtjet tona, vetëm duartrokitjet tona.”


Në nurmat e ardhshëm të gazetës “Lajmëtari i Beratit” do të botojmë edhe deklarime të tjera të socialistëve të bazës për çështjen e përzgjedhjes së kandidaturave.

Lajmëtari

Shfaqet prefekti i qarkut të Beratit

Pas një qëndrimi në hije për muaj me radhë, më në fund shfaqet prefekti i qarkut të Beratit.


Në një takim me drejtuesit e institucioneve të varësisë vertikale dhe ato të pushtetit vendor të qarkut të Beratit, prefekti Thanas Broka ka kritikuar ashpër mungesën e përgjegjësisë nga ana e drejtuesve për të kryer detyrat e tyre në zbatimin e ligjeve. Shkak u bë ndotja kriminale e lumit Osum, ku persona të papërgjegjshëm derdhën një sasi të madhe mazuti duke helmuar ujërat e këtij lumi dhe duke vrarë gjallesat në të.


“Më në fund u shfaq prefekti”- u tha nën zë në takimin në fjalë. Prefekti Broka replikoi ashpër për ndotjen e mjedisit me kreun e ARM-së Gafur Gishti për shkak të ndotjeve të mjedisit në qark. Kreu i ARM, Gishti bëri të ditur se institucioni i tij kishte prerë 105 gjoba për individë e subjekte, por asnjëra prej tyre nuk ishte vjelë. Gishti ka akuzuar rëndë Ministrin e Mjedisit për kompromise korruptive me sipërmarrës në dëm të mjedisit në qarkun e Beratit.  Ai foli me fakte kur tha se gjobat e vëna nga agjensia rajonale e mjedisit për sipërmarrësit në gurore janë falur nga Ministri i Mjedisit.


Më pas prefekti Broka i është drejtuar drejtorit të shërbimit parësor, Neritan Kurteshit duke i tërhequr vëmendjen “për dhjetëra analiza të ujit të pakryera, ndërsa lagjet e Beratit rrezikohen nga epidemitë për shkak të ujit të ndotur.”


Prefekti i Beratit u shfaq më në fund si prefekt i vërtetë kur tha: “Te stadiumi ka një thark derrash, të Porta e Pashait rriten derra. Pularitë nuk numrohen nëpër lagjet e qytetit, ndërsa institucionet shëndetësore heshtin.”


Kush tha se qarku i Beratit nuk ka prefekt? Më në fund ai u shfaq.

Lajmëtari

Kronika e Beratit

Shefi i zyrës së pasaportave në Berat: Tre vjet burg dhe 10 milionë lekë gjobë


Javën që shkoi  një trup gjykues i gjykatës së faktit në Berat i kryesuar nga Nazmi  Troka ka artikuluar vendimin prej tre vjet burg dhe 10 milionë lekë për Dritan Sulkon, ish-shef i zyrës së pasaportave në komisariatin e Beratit. Ai u akuzua nga prokurorja E. Felau. Oficeri Dritan Sulko, banor i qytetit të Lushnjes, ka punuar si drejtues i zyrës së pasaportave në drejtorinë e policisë në Berat. Ai u arrestua tre muaj më parë pas ndalimit të një personi me identitet të falsifikuar për ndryshimin e të cilit u akuzua Sulko.

Ndotet lumi Osum


Në fillimjavën që shkoi lumi Osum rrodhi tejet i ndotur. Qytetarët e Beratit u afruan te parmakët e rrugës dhe vështronin lumin e ndotur, ku dallohej qartë derdhja e mazutit apo naftës bruto. Thuhet se sasia e mazutit është derdhur në një nga kanalet shkarkuese të ujërave të zeza që rrjedhin përmes lagjeve “Kushtrim” dhe “30 vjetori”. Pas derdhjes në lumë, ky i fundit është ndotur shumë, gjë që vërehej edhe me sy. Derdhja e mazutit në ujërat e lumit Osum provokon një katastrofë ekologjike, ndaj dhe punonjësit e mjedisit në bashki dhe policia bashkiake janë vënë në kërkim të fajtorëve. Burime nga kjo bashki bëjnë të ditur se mazuti mund të jetë dedhur nga punonjës të spitalit rajonal ose nga spitali i personave me aftësi të kufizuar. 


Mazuti i përdorur nga kaldajat e këtyre institucioneve është derdhur në kanalin e ujërave të zeza duke shkaktuar ndotjen e lumit dhe të shtratit të tij, vrasjen e gjallesave të lumit. Pas derdhjes së një sasie të madhe klori para disa kohësh në ujërat e lumit Osum, derdhja e mazutit ka shkaktuar një dëm jashtëzakonisht të madh, madje të pariparueshëm.


Burime nga prokuroria e rrethit bëjnë të ditur se kjo prokurori ka hapur një çështje penale dhe po heton për të zbardhur këtë çështje.

PD-ja emëron sekretarët e nëndegëve


Pas propozimeve nga kryesitë e nëndegëve për sekretarët e tyre, kryesia qendrore e PD-së emëroi sekretarët e nëndegëve. Ja dhe emrat e zyrtarëve më të rinj të degës së PD-së:


Për zonën elektorale numër 74 u emërua sekretar Astrit Qafa, për zonën numër 75, e cila ka dy nëndegë për arsye të ndarjes së re zonale, u emëruan Zenel Zaimi (qytet) dhe Kastriot Agalliu (komunë).


Në zonën 76 u emërua Faslli Musta, ndërsa në atë 77 u emërua Arqile Vasili.


Me emërimin e këtyre sekretarëve plotësohet udhëheqja e nëndegëve të zonave elektorale të  Beratit.

Afërdita Zëre, kandidate e LZHK-së në Berat


Burime nga LZHK-ja e Beratit bëjnë të ditur se LZHK-ja do të paraqitet në zonën 74 me kandidaturën e zonjës Afërdita Zëre, ish-deputete e Partisë Demokratike në legjislaturën 1992-1996.

Lajmetari

Sa ka ndryshuar Partia Demokratike dhe Sali Berisha?
Intervistoi Arben Xhixho  22-04-2005

Partia Demokratike fillon të shtunën kuvendin e saj, rreth 2 muaj para zgjedhjeve të përgjithshme. Deklaratat e bëra deri tani nga drejtuesit e partisë lënë të kuptohet se demokratët po shkojnë në këto zgjedhje të bindur se këtë herë do të arrijnë të rikthehen në pushtet. Në këtë kuadër kohët e fundit Partia Demokratike hodhi hapin e pazakontë për të afruar në parti disa nga figurat e njohura të fillimeve të pluralizmit në Shqipëri. Por analistët shprehen se një rol të madh në rezultatin e kësaj partie në zgjedhje, do të ketë e kaluara e saj, ose më saktë, aftësia e saj për të ndryshuar imazhin e së kaluarës.
Zëri i Amerikës: Zoti Berisha, kuvendi i partisë po zhvillohet shumë pranë zgjedhjeve, kur ndryshime të mëdha në strukturat e partisë mund të sjellin çoroditje në parti. A nuk e kufizon kjo gjë demokracinë e brendshme dhe a pritet ndonjë ndryshim i rëndësishëm për Partinë Demokratike? 

   Sali Berisha: Unë mendoj se hapja nuk kufizon, por përkundrazi zgjeron shumë demokracinë e brendshme dhe mund të them se ky Kuvend mblidhet me një agjendë tashmë të përcaktuar qartë: agjenda e këtij Kuvendi është fitorja e shkëlqyer në zgjedhjet e ardhshme e Partisë Demokratike dhe e aleatëve të saj. 

   Zëri i Amerikës: Zoti Berisha vëzhgues të ndryshëm janë shprehur se pengesa kryesore që duhet të kapërcejë PD-ja sot, nuk janë socialistët, po vetë imazhi i kësaj partie, i kristalizuar te figura e saj kryesore, Sali Berisha. Sa ka ndryshuar Sali Berisha si politikan gjatë viteve në opozitë? 

   Sali Berisha: Së pari mendoj se ky është një vëzhgim jo i bazuar, pasi janë shqiptarët ata, që katër vjet më parë votuan më shumë se këdo, logon e Partisë Demokratike dhe të Sali Berishës. Kjo natyrisht nuk nënkupton aspak mosndryshimin, e kundërta është e vërtetë, d.m.th., përpjekjet e mija për të ndjekur dhe për të qëndruar me kohën, kanë qënë dhe janë përpjekjet kryesore të jetës sime. Në këtë kontekst mendoj se në thelbin tim unë kam mbetur një njeri i përkushtuar ndaj qytetarëve. Natyrisht si parti politike, jemi përpjekur të realizojmë ndryshime të mëdha dhe thelbësore, sot kemi vërtetë një koleksion të madh vlerash nga shoqëria civile, nga bota akademike, ish themeluesit e saj. Unë mendoj se të gjitha këto janë elementë të ndryshimit tim, të partisë dhe në tërësi të faktorëve të tjerë. 

   Zëri i Amerikës: Zoti Berisha shumë analistë përpiqen t’i japin shpjegim pyetjes se si ka mundësi që pas gjithë peripecive të PD-së, gjatë gjithë uljeve e ngritjeve të saj, ju vazhdoni të jeni udhëheqësi i padiskutueshëm. Si e shpjegoni ju këtë gjendje në parti, kur për vite të tëra nuk keni patur ndonjë rival kryesor? 

   Sali Berisha: E vërteta është që kjo parti rivalë ka patur që në themelimin e saj. Garat e kësaj partie kanë qënë gara në tërësi me rivalë, përveçse kësaj të fundit që ndodh pa një rival të përcaktuar, ndonëse unë kam qënë i hapur dhe mbetem tërësisht i hapur për rivalët e mi duke respektuar plotësisht hapësirën për ta. Ka dy arësye se përse unë jam sot prapë në krye të Partisë Demokratike. E para janë demokratët shqiptarë ata të cilët kanë vendosur në mënyrë të vazhdueshme votëbesimin tim. Sërish më duhet të them se nëqoftëse personalizohet, dhe unë nuk e personalizoj votën që jepet për partinë, por po ta personalizoj, në zgjedhjet e vitit 2001 del më e votuara Partia Demokratike. Së dyti, është një “unfinished business”, një revolucion paqësor i papërfunduar. Do ta përfundojmë atë që nisëm. Për këtë jam shumë i bindur kësaj radhe. 

   Zëri i Amerikës: Zoti Berisha, në kuadër të kësaj përpjekje, partia juaj dhe ju vetë, keni marrë hapin e pazakontë të afrimit të të larguarve nga PD-ja, gjë që është pritur me debate të shumta. Një pjesë thonë se kjo ishte forma juaj për të kërkuar ndjesë, për vitet që jeni akuzuar për një qeverisje autoritare, ka të tjerë që thonë se kjo është lojë politike për të fituar. Cili është komenti juaj? 

   Sali Berisha: Komenti im është, se nuk është as e para, as e dyta. Komenti është ky: ndaj këtyre personaliteteve, me të cilët ne themeluam opozitën shqiptare, Partinë Demokratike, mendoj se u larguam në një moment nga njeri tjetri, por nuk ishin reformat, nuk ishte kursi i reformave, parimet e reformave ato që na larguan nga njeri tjetri. Pra kundërshtira më tepër të natyrave të ndryshme, dhe ne sërish e gjejmë veten të bashkuar në kursin e reformave për të përfunduar ato reforma që janë jetike për Shqipërinë, për rritjen e shpejtë ekonomike të saj, daljen nga vafëria, vendosjen e shtetit ligjor dhe integrimin e Shqipërisë në Bashkimin Evropian dhe në Nato. Kështu e konceptoj unë. Nuk mund të mohohet se ka një evolucion dhe një rivlerësim, jo vetëm nga ana ime, por jam i sigurtë edhe nga ana e ish bashkëpunëtorëve të mi, që rikthehen në analizën e të gjitha zhvillimeve gjatë këtyre viteve. 

   Zëri i Amerikës: Zoti Berisha afrimi i këtyre personave të larguar nga partia duket se mund të ndikojë në identitetin e Partisë Demokratike. Është thënë shumë herë se Programi i Partisë Demokratike me programin e Partisë Socialiste nuk kanë ndryshime të mëdha. Sa do e dëmtojë afrimi i këtyre figurave, që në se ndihmon nga njera anë, mund të dëmtojë nga ana tjetër, pra sa do e dëmtojë kjo identitetin e partisë? Ka partia juaj identitet sot? 

   Sali Berisha: Partia jonë ka një identitet të plotë dhe po të flitet për identitet, në fakt është e majta ajo që ka humbur identitetin sipas të gjithë analistëve të majtë. Por dua të them se dallimi më esencial midis Partisë Demokratike dhe këtyre qeveritarëve që janë sot, është qëndrimi ndaj reformave. Partia Demokratike e angazhoi vendin gjatë periudhës së qeverisjes së saj në reformat më të thella që vendi ka njohur në tërë historinë e vet. Natyrisht kriza financiare i ndërpreru reformat. Kurse këta qeveritarë të sotëm, mund të etiketohen më shumë se çdo gjë tjetër, si bllokues, ngadalësues ose autorë të reformave “à la carte”. Do të më falni, por në rast se në Shqipëri sot shteti ligjor është 0,17 kundrejt 0,43 që ka qënë në 1996, në rast se treguesi i korrupsionit është 68 kundrejt 24 që ka qënë në 1996, kjo tregon se reformat ose janë ngadalësuar, ose janë ndaluar. 

Instikti i strucit

Thonë që strucat australianë kur ndiejnë që u kanoset rreziku e s’mund t’i shmangen, fusin kokën në rërë për t’ju fshehur të keqes.


Por... ekziston një specie e veçantë strucash, ata shqiptarë, që për të mbuluar gjynahet, mëkatet, thurin si t’ju dojë e bardha e zemrës, ngulin këmbët e gjata me kthetra të forta, trupin e bëshëm e të shëmtuar, barkun e dhjamur e të pangopur, lënë përjashta vetëm kokën me sqepin e fuqishëm, për të bërë një “Batti becchio” të vërtetë, një trokitje sqepi, si të lejlekut, për të thënë diçka...


A ka të tillë, do të thoni ju?- Sa të dëshironi. Ja..., sa herë “liderët” socialistë dhe vetë z.Nano nisen për fushatë, e cila tashmë është çelur, si lulja e murrizit, “i fshehin” apo s’përmendin asnjë mëkat të qeverisë, që ne çdo ditë i ndiejmë mbi lëkurën tonë të përzhitur. Nëse dëshironi, ua numëroj, por më duket fare pa vend, se s’ka njeri që s’i di e s’i vuan, veç atyre që na i shkaktojnë.


E, pra, strucat e politikës së majtë shqiptare mundohen t’i fshijnë, t’i mbulojnë në rërën e shkretëtirës, t’ia lënë harresës. Dhe fillojnë të na numërojnë sukseset që “do të arrijnë” në 4 vitet e ardhshme. Zot na ruaj! Mos më keq nga kedhi shyt, thotë populli! Ja: në 20 e ca qytete do të kemi ujë të pijshëm për 24 orë, si morëm 100% fajdet që na premtoi z.Nano, si kemi kaq ujësjellës të amortizuar, që na sjellin parreshtur ujë të turbullt e me fekale, mos harroni Bogovën tonë (të më falin se kam folur dendur për të).


Mos harroni se në qytetet, zonat turistike, do të kemi furnizim me energji pa ndërprerje. Një tjetër çudi kjo apo jo! Mrekullitë s’mbarojnë këtu. Mijëra të pastrehë do të strehohen. O Perëndi! Kam frikë se janë të taksurat (premtimet) e fushatës. Bota, as prishet as ndreqet me të taksura, por me të dhënë.


Ju e dini, vëllezër, jeni të lirë të besoni e mos besoni, veproni si t’ua dojë e bardha e zemrës.


Po mos harroni se në atë “Batti becchio”, në atë zallamahi fjalësh, në atë kakofoni të vërtetë veç zhurmës së tam-tameve, s’do të ketë asgjë tjetër. 


Për 8 vjet ua pimë lëngun e hidhur, presim ndonjë dushk të dytë.


Po të vazhdojmë të kemi etje, le të pijmë prapë. Ishalla, na jep Zoti mend!

Qerim Hysenbegasi

Përse ne si popull duhet të shkojmë në votime?
Të shkosh të votosh është kulturë. Por, sot te ne, të shkosh të votosh dhe të dish për kë të votosh është domosdoshmëri. Them domosdoshmëri për vetë faktin dhe realitetin e hidhur që jetojmë, për vetë realitetin ku ndodhemi si vend dhe në veçanti si qytetarë ne beratasit renditemi  si një nga vendet më të varfëra në botë e më i varfëri në Evropë. Jemi një nga vendet që kemi bërë hapat më galopantë drejt korrupsionit, trafikimit, etj. Jemi vendi ku monopolet qeveritare po na rrjepin dalëngadalë dhe mbizotërojmë jetën ekonomike të vendit. Jemi vendi ku qeveritarët po luajnë me pasurinë e popullit dhe i zhvasin fondet publike si pa të keq. Jemi vendi ku qytetari s’gjen asnjëherë drejtësi. Jemi një nga vendet me papunësinë më të madhe, e në veçanti qyteti i Beratit ka një numër shumë të madh të papunësh. Kjo duket dhe te numri i madh i familjeve që marrin ndihmë ekonomike. Jemi vendi ku qytetari vidhet hapur nga KESH-i, TELEKOM, etj. Jemi vendi që paguajmë taksat më të larta në Evropë, krahasuar me të ardhurat për frymë që marrim dhe që përfundojnë të gjitha në xhepat e qeveritarëve tanë.


Berati, si qytet, është lënë xhep nga qeveria e majtë, e cila na konsideron si bastion të sajin, dhe shprehet se, mjafton që kandidatët e saj, vetëm xhaketën të varin në hyrje të qytetit, votat prapë do t’i marrin.


Por dhe si popull, deri tani, kemi treguar  se jemi të vetmit, që nuk reagojmë aspak ndaj gjithë këtyre padrejtësive që po na bëhen. Deri kur do t’i durojmë që të na lënë pa ujë, pa drita, pa bukë, pa punë, pa gjërat më elementare e të domosdoshme për të jetuar? Deri kur do të durojmë të na shkelin me këmbë dinjitetin tonë këta qeveritarë që nuk harrojnë t’i lënë qejfet edhe kur vendi është i zhytur në zi?!


Deri kur do të durojmë mallin për të afërmit, e të jetojmë të ndarë nga ata që po rropaten rrugëve të botës e nëpërkëmben nga të huajt, sepse ky shtet nuk i mbron asnjëherë ata?!


Në këtë drejtim, po të krahasohemi me popujt e tjerë të Evropës, të asaj Evrope ku ne dëshirojmë dhe ëndërrojmë të përfshihemi, jemi shumë mbrapa.


Ata popuj kanë protestuar e protestojnë edhe për gjënë më të vogël që mund t’u rëndojë mbi shpinë. Kurse ne, na duhet të durojmë gjithë këto marrëzira e poshtërime, për hir të një grushti njerëzish që nuk e kthejnë asnjëherë kokën se çfarë kanë nga pas.


Ka ardhur dita që t’u tregojmë botës dhe Evropës se dhe ne dimë të protestojmë, në paqe siç duan ata dhe dimë të ndryshojmë kur nëpër-këmbemi e poshtërohemi. Kjo ditë nuk është e largët. Zgjedhjet e përgjithshme që po afrojnë do jenë dita, ku ne si popull, do të tregojmë se kemi kulturë e qytetari evropiane. Ato do jenë dita ku ne do të ndiejmë obligim dhe domosdoshmëri, që me anë të votës, të ndahemi nga ky realitet i hidhur dhe të hapim rrugën për ndryshim. Do të jenë zgjedhjet ato, ku kemi rastin të ndryshojmë imazhin e këtij realiteti ku jetojmë.


Është ajo ditë ku ne do të tregojmë se populli është sovrani që vendos e bën ndryshime dhe jo një grup qeveritarësh  të korruptuar që deri tani na kanë nëpërkëmbur.


Ja pra, pse duhet ta ndiejmë si domosdoshmëri kulturën e të votuarit. Pse duhet që të mos neglizhojmë dhe të mos jemi të pandjeshëm ndaj padrejtësive që na bëhen. Të shkojmë të votojmë e të dimë realisht se për kë të votojmë, që t’i tregojmë mbarë opinionit ndërkombëtar se dhe ne si popull dimë të ndryshojmë ashtu siç ndryshuam në 92-shin.


Të shkojmë të votojmë e të tregojmë se ne si popull jeni në Evropë dhe e meritojmë integrimin evropian..

Kreshnik Kurti
LZHK-ja jashtë politikës së trafiqeve

Populli mbarë tashmë e di mirë se kush i bën trafiqet. Është “mafia” e partisë në pushtet, e cila i menazhon dhe përfiton prej tyre. Nëse dikush na vë përpara pyetjen: “A ka patur trafik në vitet nëntëdhjetë e dy -nëntëdhjetë e gjashtë?” unë do t’i thosha se po, por raste sporadike që as mund të krahasohen me trafiqet e sotme.


Të gjitha trafiqet sjellin pasojat e tyre për ekonominë dhe psikologjinë e një vendi. Populli ka një thënie të bukur: “Paratë e pista në rrugë të pista, të fusin  e në fate të pista të çojnë”.


Trafiku më shqetësues është ai i drogës. Dikush pa u thelluar mund të thotë: “Mirë se popujve të botës po ua tregtojnë”. Kjo është thënie kriminele. Ai që tregton drogë, nuk ka moral, parime njerëzore e atdhetare. Duke përjashtuar trafiqet e mallrave, të cilat kanë të bëjnë vetëm me rritjen e çmimeve është trafiku i fëmijëve për pjesë këmbimi dhe ai i prostitucionit dhe i drogës. 


Për të dalë te biseda jonë do t’ju tregoj për një bisedë që bëra me një vizitore nga Franca: 

“Ju shqiptarët shtroni me forcë prostitucionin. Nuk është i mirë. Aspak i mirë, por as që mund të krahasohet me drogën. Prostituta, e cila i është futur asaj rruge nga papjekuria apo nga vështirësitë ekonomike të çastit, ajo shumë lehtë mund të shkëputet nga ajo jetë me t’iu krijuar kushtet lehtësuese. Atë mund ta trajtosh dhe mund t’ia ndryshosh rrugën e jetës. Me një të droguar ka probleme. Të kthesh një të droguar në jetë është një punë kolosale dhe e paimagjinueshme. Punë të cilën familja nuk mund ta përballonte kurrë. Vetëm një shoqëri e shëndoshë mund ta përballojë atë me shumë punë, mund e sakrifica”.


E keqja është se ajo dëmton brezin e ri. Dëmton atë që do të drejtojë nesër këtë komb. Droga i bënë për vete të gjithë pa dallim me të pasur dhe me të varfër, me fisnikë dhe me të thjeshtë, me të zgjuar dhe me të zakonshëm. Para saj të gjithë janë njëlloj, duke e bërë atë të papërgjegjshëm për kohën, tani që populli ynë, i dalë nga izolimi, duhet të bëjë të pamundurën për të gjetur veten. Vetja gjendet, ku përfaqësuesit e mençur të këtij populli të kërkojnë unifikimin e Shqipërisë reale. Them Shqipërisë reale, mbasi armiqtë tanë shekullorë, të cilët na kanë patur dhe na kanë halë në sy e quajnë “Shqipëri e madhe”, por pak rëndësi ka kjo. Rëndësi ka fakti se kush do të punojë e kush do të luftojë për Shqipërinë reale (Etnike).


Brezi me trurin e fashitur nga droga? Jo, jo kurrë mos qoftë e thënë!


Politikanët e ardhmë të Shqipërisë që t’i kundërvihen Evropës plakë, e cila deri dje ka luajtur rolin e ujkonjës e që diti vetëm të kafshojë duke marrë pjesë nga shtati i Shqipërisë, duhet të jenë shumë të përgatitur e me trurin shumë të freskët, për të shtruar argumente e për të zhvilluar debate për kufijtë tanë kombëtare.


LZHK-ja, duke patur si mision kryesor problemin kombëtar, luftën kryesore do ta bëjë në fushën e përgatitjes së intelektualëve të rinj me mendim të kthjellët e të gatshëm për të debatuar për interesin kombëtar. Kjo arrihet së pari, duke larguar rininë nga droga, vrastarja e trurit. Simbas informacioneve nga organet joqeveritare, sot në gjimnazet tona 18-25% të nxënësve kanë provuar drogën dhe 9-12% janë të varur nga droga. A nuk është kjo një shifër skandaloze?


LZHK-ja në kuadrin e forcimit të rendit dhe të ligjit, do të ndalojë urgjentisht përdorimin e lëndëve toksike te të rinjtë dhe do ta arrijë këtë nëpërmjet ligjeve që do të propozojë. Në këtë mënyrë do të shpëtojmë trurin e kombit nga shkatërrimi dhe do të ndryshojmë imazhin e Shqipërisë si vendi trampolinë e kalimit të drogave, gjë të cilën nuk munden dhe nuk do të mundë ta bëjnë kurrë socialistët e përfshirë nga ethet e fitimeve marramendëse.

Luftar Spahiu

Shoqata në ndihmë të fermerëve

Komuna e Kutallisë në rrethin e Beratit është e dyta në rreth për nga numri i popullsisë me 13 mijë banorë. Në fshatrat e kësaj komuneje, siç thotë punonjësja e zyrës së gjendjes civile Ristanka Toska, janë të paktë ata që e kanë braktisur fshatin. Feçorr Toska, specialist  i bujqësisë, na thotë se pothuajse në të gjithë fshatrat e komunës, përveç atyre  kodrinore, kultivojnë perime në sera prej vitesh dhe siç shprehet me shaka ia kanë parë hajrin. Të parët që ngritën serat në këtë komunë ishin vëllezërit Lavdi dhe Mystehak Goga nga fshati Goriçan- Qendër, në vitin 1992. Sot këta dy fermerë kanë arritur rezultate të larta ekonomike. Vlen për të theksuar se për çdo dynym kanë marrë 4-5 milionë lekë të vjetra. Sipas statistikave që pamë  në zyrën e infor-macionit të komunës, përuruar dy vjet më parë, tani sipërfaqja e serave diellore ka arritur në 35 ha. Në çdo fshat, fushat zbardhin nga serat që i ngjajnë një peizazhi liqenesh natyrore. Nisur nga shtimi i shumtë i serave në numër dhe sipërfaqe, doli si domosdo-shmëri ngritja e shoqatave të fermerëve, të cilat po ndihmojnë në ecurinë e punëve, si në kultivimin e zbatimin e teknologjive të reja të perimeve, por dhe në trajnimin e vazhdueshëm të fermerëve nga specialsitë të huaj dhe vendas. Tashmë dy shoqata serioze me qendër në fshatin Goriçan, kryejnë aktivitetin e tyre, shoqata Horti Gor dhe Agro Green Life, me kryetar Mystehak Goga dhe Dritan Sula. Njëra nga shoqatat Horti Gor ka mbi dy vjet që është formuar dhe ka anëtarë nga gjithë fshatrat e komunës, kurse shoqata tjetër me kryetar Dritan Sula ka shtrirje më të gjerë sepse përveç fshatrave të komunës është shtrirë dhe jashtë saj si në fshatrat Hingë, Poshnje, Syzez, Fushë-Peshtan, Kozare, etj. E rëndësishme është se roli i këtyre shoqatave është tepër i madh dhe kanë ndikuar në rritjen e prodhimit dhe shtimin e sipërfaqeve të tyre. Zbatimi i teknologjive bashkëkohore në prodhim ka qenë në plan të parë: pothuajse në të gjithë perimet e serave, si domate, sallatorë, speca, pjepri, etj. Tashmë serat  janë përhapur kudo në fshatrat e komunës, si në Samaticë, Drenovicë, Kutalli, etj. Të joshur nga puna e këtyre fermerëve mjaft specialistë vendas dhe të huaj kanë vizituar fermerët e këtyre shoqatave në praninë e specialistëve të DBU të rrethit Berat. Kështu mund të përmendim specialistë  nga Hollanda, Greqia, Gjermania, të cilët u kanë bërë të njohur fermerëve përvojën e këtyre vendeve. Duke përfituar nga këto përvoja fermerët kanë prodhuar me cilësi të lartë. Baza e këtyre arritjeve, siç thonë vetë fermerët,  e ka bazën te përgatitja e fidanëve, rezultatet e të cilave kanë qenë të dukshme. Këtë problem duket se e ka zgjidhur mirë kryetari i shoqatës Agro Green Life, i cili me serën e tij me ngrohje ka aplikuar kultivimin e fidanëve të llojeve të ndryshme që nga domatja, pjepri, sallatori, speca dhe së fundi shalqini që jo vetëm ka plotësuar kërkesat e shoqatës, por të tillë fidanë ai ka transportuar dhe në rrethet Durrës, Sarandë, Elbasan etj.


Me kontributin e vetë anëtarëve të shoqatës me 3 milionë lekë të vjetra dhe me financim të USAID prej 9220 dollarë amerikanë, u bë e mundur ndërtimi  i një rruge problematike 1.2 km e gjatë që bëri të mundur lehtësimin e transportit të prodhimeve me një kosto sa më të ulët. Një tjetër aks parcele është në proceset e fundit të dokume-ntacionit përsëri me ndihmën e USAID me një vlerë 9000 dollarë dhe 1.3 milionë të vjetra të fermerëve do të mundësojë bërjen e një rruge prej 1 km të gjatë në fshatin Goriçan- Çlirim. Shoqatat mbajnë lidhje të vazhdueshme dhe me pushtetin vendor, veçanërisht me kryetarin e komunës Shpëtim Vrapi, i cili bënë të mundur rikonstru-ksionin e aksit rrugor Goriçan -Ura e Kuçit 5 km të gjatë për të transportuar prodhimet e fermerëve në tregjet e Lushnjes, Durrësit e Tiranës. Këto ditë filloi  dhe asfaltimi i rrugës Kutalli- Goriçan 6 km me një fond 299 milionë lekë të vjetra. Shoqatat tashmë po bashkë-punojnë me  agjensinë e nxitjes së eksporteve, institute të ndryshme, si ai i perimes në Durrës, etj. që kanë çuar këto shoqata në marrjen e rendimenteve të larta si rrjedhojë e futjes së teknologjive  të reja , sidomos futjes së farnave të forta të rezistueshme dhe të pëlqyeshme nga konsumatori. Vitin e kaluar shoqatat, në bashkëpunim me një shoqatë hollandeze, shitën për eksport prodhim nga serat e tyre, të cilat janë pëlqyer nga konsumatori i jashtëm. Kështu mund të përmendim fermerët Lavdi, Mystehak Goga, Agron dhe Hekuran Goga, Arben dhe Jonuz Azizi, Sulo Krashari.  Por si në çdo fushë dhe këtu ka dhe probleme që kërkojnë zgjidhje që nuk janë në dorë të shoqatave. Fermerët mendojnë se vetëm shteti duhet dhe mund të ndërhyjë në normalizimin e gjendjes,  me qëllim që puna dhe mundi i fermerëve të mos shkojë dëm.

Nezir Vrapi

10 vjet midis qytetarëve beratas
Ditën e shtunë, më 16 prill, në mjediset e institutit të motrave Santa Luçie Filipini, kishte festë. Më 16 prill u mbushën plot 10 vjet që motrat Filipini filluan aktivitetin e tyre në qytetin e Beratit. Në 16 prill të vitit 1955, famulltari i kishës së Kuçovës Don Giuzepe Vakarini solli në shtëpinë e Guxim Muklit tri motra, Francën, Jolandën dhe Ritën, që të trija nga “gjaku ynë i shprishur” arbëresh. Ato, si tri motra e nëna të mira e të dhembshura, mblodhën rreth vetes besimtarët katolikë të Beratit, por mblodhën pa dallim fetar dhe fëmijët e vegjël, që donin të mësonin e loznin tok me motrat e mira. Ndërsa sot këto motra, të cilave u ka ardhur në vend të motër Jolandës një motër tjetër, një mësuese dhe pedagoge e shkëlqyer, motër Maria, kanë mjedise të reja ku jetojnë dhe ku mësojnë fëmijët e qytetit tonë. Pikërisht, në një ditë të tillë, në institucionin e tyre u përurua dhe kompleksi i ri sportiv me emrin frymëzues “Papa Gjon Pali i Dytë”. Për të festuar 10-vjetorin e fillimit të aktivitetit, por dhe për të përuruar kompletimin e kopshtit dhe të shkollës “Ylli i mëngjesit” me një kënd të ri lojërash, kishin ardhur prindër, besimtarë, banorë të lagjes, por i kishin nderuar motrat me ardhjen e tyre dhe autoritete të pushtetit vendor, ku do veçuar pjesëmarrja dhe përshëndetja si dhe dhurata që kreu i bashkisë zoti Nasufi i bëri këtij institucioni. Do thënë se Zoti Nasufi, është mbase i vetmi që nuk mungon në ngjarje të shënuara që ka ky institucion dhe për këtë si motrat, si bashkësia katolike e falënderojnë, por nuk mungonte siç nuk ka munguar dhe herë të tjera zonja Fatmira Mustafaj, e cila në emër të bashkisë përshëndeti dhe i dhuroi administratorit të shkollës zotit Myteveliu, flamurin kombëtar, i cili u vendos krahas flamurit të institucionit, në majë të çatisë së ndërtesës së shkollës. Binte në sy mungesa e autoriteteve të tjera, por sidomos ajo e ministrit të arsimit, zotit Memushi, që është  njëkohësisht dhe një nga deputetët e këtij rrethi, megjithëse kishte siguruar se do të vinte. Kjo tregon se zotin Memushi e ka zënë inati me të tërë, se shoku Fatos nuk e ka kandiduar më në zonën e tij elektorale, por e ka nxjerrë fare në ledh. Megjithatë mungesa e zotit Memushi nuk ra në sy, sepse nga ministria kishte ardhur një nëpunës tjetër. Për këtë rast  feste kolektivi mësues-nxënës i shkollës e i kopshtit kishin përgatitur një program të larmishëm artistik që u ndoq me kënaqësi nga të pranishmit. Ajo që të binte në sy në këtë ditë përurimi ishte se nga selia e shenjtë dhe nga instancat drejtuese të motrave Filipini ishte vlerësuar maksimalisht ky përurim, përderisa kishte ardhur vetë dhe preu shiritin tok me zonjën Fatmira Mustafaj vetë ipeshkvi i Jugut, imzot Hil Kabashi, nga Roma dhe Nju Jorku kishin ardhur madra gjenerale Mary De Baco si dhe motrat superiore Rosa Morena, Renata Tariciotti dhe Elisa Betta-lloid. Në emër të tyre dhe të kishës famulltari i kishës së Kuçovës Giovani Vacarini i dhuroi institutit flamurin e Paqes. Në fjalën e tij, imzot Hil Kabashi, e vuri theksin te kujdesi që duhet treguar në edukimin e brezit të ri. Ndërsa zonja Fatmira i adresoi fjalët më të mira kësaj shkolle e këtij kopshti, për punën e mirë që bëjnë në përgatitjen e fëmijëve për jetën. Ajo tha se në këtë kopsht e në këtë shkollë ne kemi një kontigjent mësuesesh shumë të mira, të cilat, nën drejtimin e motër Marie, kanë arritur rezultate të larta. 


Në emër të bashkisë përshëndeti  zoti Edmond Fishta. Në vijim të aktiviteteve në kalçeto dhe në fushat e volejbollit u zhvilluan ndeshje miqësore me nxënësit e shkollave të tjera. Në përfundim të aktivitetit për të tërë të pranishmit u shtrua një drekë e thjeshtë. Duke falenderuar të pranishmit për nderin që i bënë këtij institucioni, drejtuesja e shkollës motër Maria, tha se ishte e prekur nga vlerësimi që i bëhej punës së tyre dhe siguroi se dhe në të ardhmen do të punojnë ashtu siç u ka mësuar vetë Santa Lucia Pie Filipini. Të pranishmit vizituan dhe mjediset  e shkollës e të kopshtit. Dhe ne, i urojmë motrave, kopshtit dhe shkollës “Ylli i mëngjesit”: festofshi dhe dhjetëra e dhjetëra dhjetëvjetorë të tjerë!

Bujar Orizaj

Në galerinë e arteve,çelet një fotoekspozitë me rastin e 60-vjetorit të fitores mbi nazizmin
Ditën e martë, më 19 prill 2005, në mjediset e galerisë së artit “Eduard Lear”, bashkia Berat dhe shoqata e miqësisë Shqipëri-Rusi, në bashkëpunin dhe me ambasadën ruse, organizuan çeljen e një fotoekspozite në kuadrin e 60-vjetorit të fitores mbi nazizmin.


Merrnin pjesë në këtë veprimtari veteranë të luftës, qytetarë beratas, kryetari i bashkisë Berat, z. Fadil Nasufi, kryetari i bashkisë Kuçovë, z. Artur Kurti si dhe sekretari i parë i ambasadës ruse, z. Sergej Vlladimiroviç Llisikov. 


Në emër të shoqatës Shqipëri-Rusi foli z. Miltiadh Bode. 


Në fjalën e tij ai u përqendrua në peshën që mbajtën në luftën kundër nazizmit popujt e ish-Bashkimit Sovjetik, pa harruar edhe peshën e madhe që mbajti  gjithë koalicioni antifashist, si edhe populli ynë. Midis sakrificave të popullit tonë ai përmendi djegien e qytetit të Beratit, ata që sakrifikuan jetën në këtë luftë, midis të cilëve  edhe ata që u sakrificën në kampet e shfarrosjes, midis të cilëve përmendi edhe qytetarin beratas Izet Mehqemeja. 


Më pas përshëndeti kryetari i bashkisë Berat, z. Fadil Nasufi, i cili e vlerësoi çeljen e kësaj fotoekspozite si një hap në forcimin e miqësisë midis popujve tanë.


Në fund përshëndeti edhe sekretari i parë i ambasadës rure, z. Sergej Vlladimiroviç Llisikov. Ndërsa të pranishmit prisnin që z. Llisikov të fliste rusisht, dhe fjalën e tij ta dëgjonin përmes përkthyesit, që ishte i pranishënnë sallë, ai, për çudinë e të pranishmëve foli shqip, me një shqipe shumë të qartë, që nuk dallohej se ishte një i huaj.


Në fjalën e tij, edhe pse i nënvizoi sakrificat e mëdha të popujve të ish-Bashkimit Sovjetik, 27 milionë të vrarë dhe shumë qytete të shkatërruara, ai e vlerësoi këtë luftë jo si një betejë midis fuqive të kohës, por si një ndeshje midis dy kulturave,  qytetërimit dhe barbarisë. 60-vjetorin mbi fashizmin, që do të kremtohet më 9 maj në Moskë dhe në vende të tjera, si edhe në Shqipëri, e vlerësoi si një ditë përkujtimi dhe pajtimi.


Më pas të pranishmit ndoqën fotoekspozitën, që pasqyronte aspekte të drejtpërdrejta nga lufta.

Lajmëtari

Jetim me nënë e babë gjallë

Portret për gjinekologun e talentuar Sami Qazimin

Nga Thanas Gjika
Në Shqipëri gjatë viteve të diktaturës komuniste pati dhe shumë fëmijë, të cilët u rritën jetimë, ndonëse  prindërit i kishin gjallë. Politika e izolimit të vendit nuk lejoi shumë nëna e baballarë t’i shihnin, t’i përkëdhelnin, t’u dëgjonin zërin fëmijëve të tyre. Një rast i tillë ka qenë jeta e mjekut të mirënjohur të Beratit, doktor Sami Qazimi, i cili jeton sot në komunitetin shqiptaro-amerikan të Waterbury CT.


Në vitet 1912-1914 Shqipëria e Jugut ra nën pushtimin e forcave andarte greke. Dhuna detyroi shumë familje shqiptare të krahinave të Çamërisë, Gjirokastrës, Përmetit e Korçës të largoheshin nga vatrat e tyre e të vendoseshin në qytete të ndryshme të Greqisë ose të merrnin rrugën e mërgimit për USA. Familja e Mersin Ali Selenicës në vitin 1913 u detyrua të shpërngulej nga fshatrat e Përmetit në Selanik, ku kishte disa të afërm të mbetur nga koha e Perandorisë Osmane.


Në vitin 1923 u shpërngul nga Frashëri në Selanik dhe familja e Qazimëve. Duke qenë në dhe të huaj, këto familje shqiptare përmetare e shtuan miqësinë midis tyre dhe në vitin 1929 u lidhën me krushqi: Rustem Qazimi, llogaritar në bankën e Selanikut, u martua me Hajrien, vajzën e madhe të Mersin Selenicës. Nga kjo martesë lindën katër fëmijë, dy djem e dy vajza: Samiu, Ikbalja, Tefta e Bardhyli.


Mbas këmbimit të pakicave kombëtare midis Greqisë dhe Turqisë, qeveria greke në vitet 20-të- 30-të e forcoi  keqtrajtimin ndaj pakicave kombëtare, sidomos ndaj shqiptarëve myslimanë, të cilët nuk kishin dashur të këmbeheshin për turq. Kështu që presionet për asimilimin  e tyre u shtuan. Parimet e vjetra: “Feja orthodhokse  përfaqëson kombin grek”, “Orthodhoks beratas grek”, morën një rëndësi të veçantë si asnjëherë tjetër më parë. Gjithë familjet shqiptare myslimane po e ndienin  veten gjithnjë e më vështirë, shumë xhami u prishën... Po dukej qartë se Greqia nuk mund të bëhej një atdhe i dytë, ku mund të  jetohej qetësisht e të bëhej prokopi. Shpërthimi i Luftës së dytë Botërore e rëndoi situatën edhe më tepër.


Italia fashiste, një vit mbas pushtimit të Shqipërisë, sulmoi Greqinë. Në një situatë të tillë qeveria greke internoi në ishullin e Kretës dy meshkuj kryesorë të familjes Qazimi, babanë dhe gjyshin e Samiut. Mbas mbarimit të luftës italo-greke, në vitin 1941, familjet Qazimi dhe Selenica kërkuan riatdhesim në Shqipëri. Qeveria greke aprovoi riatdhesimin e dy familjeve, por jo dhe të dy burrave të internuar. U tha se ata do të liroheshin së shpejti dhe atëherë mund të kërkohej riatdhesimi i tyre.


Duke menduar se lirimi do të ishte vërtet i shpejtë, u vendos që të mos humbej rasti, familja Selenica, u nis për në Shqipëri. Kjo familje mori me vete dhe Samiun, për t’ia lehtësuar mundimet nënë Hajries, e cila duhej të kujdesej për dy bonjakët e saj. Familja Qazimi u detyrua të priste lirimin  e të internuarëve. Kjo pritej sepse të internuarit  nuk u liruan njëherësh, por njëri mbas tjetrit, gjë që e bëri riatdhesimin të pamundur për shkak të pushtimit të Greqisë nga Gjermania naziste dhe mbas luftës për shkak të ndarjes së Shqipërisë me Greqinë në dy kampe të kundërta politike.


Familja Selenica u vendos në Berat për shkak të disa pronave që kishte aty. Ndarja politike e dy shteteve fqinje në dy kampe kundërshtare e ndau Samiun prej nënës, babait, gjyshërve (nga babai) dhe prej motrave të tij më të vogla. Politika e dënoi këtë çilimi të mos ulej më në prehrin e prindërve e të gjyshërve, të mos luante më me motrat  dhe të mos e njihte vëllanë e vogël, që lindi disa vjet mbas  largimit të tij.


Kështu filloi jetën e tij në Shqipëri ky jetim me nënë e babë gjallë. Ai pësoi mbi shpinën e vet pasojat që solli politika e izolimit që aplikoi Partia Komuniste e Shqipërisë pas marrjes së pushtetit.


Mbas përfundimit të shkollës 7-vjeçare, për nevoja ekonomike Samiu e ndërpreu vijimin e shkollës. Asnjë pjesëtar i familjes  nuk ishte punësuar  në punë shteti, për pasojë familja nuk kishte triska; buka dhe shumë gjëra të tjera bliheshin me të shtrenjtë, prandaj ai duhej të punësohej për t’i ndihmuar vetes dhe familjes. Kur dëgjoi se në Tiranë ishte hapur një shkollë e mesme mjekësore, atij i lindi ëndrra për t’u bërë mjek.


Samiu ishte 15-vjeç. Gjyshërit dhe tezet nuk donin  ta largonin aq shpejt nga sytë bonjakun, por Samiu nguli këmbë. U shkroi dhe prindërve për të marrë leje dhe mbasi mori aprovimin e tyre bëri kërkesë për në teknikumin mjekësor të Tiranës, të cilin e nisi në vitin 1948 dhe e kreu më 1951 me rezultate të larta.


Për ta shpënë ëndrrën e tij drejt realizimit Samiu mbushi dokumentat për shkollën e lartë. Rezultatet e tij ishin një premtim i mirë për doktorin e ardhshëm, mirëpo ndodhi ndryshe. Shokët e kursit, madje dhe shumë gjimnazistë, me rezultate më të ulta se të tijat, shkuan për studime jashtë shtetit, në Bashkimin Sovjetik dhe në vendet e tjera të Evropës Lindore. Samiu  e detyrua të kryente  për dy vjet shërbimin ushtarak dhe të punonte si ndihmësmjek në Berat. Ndonëse prindërit e tij kishin mbetur përtej kufirit, sepse vetë qeveria shqiptare nuk i pranonte të riatdhesoheshin, nëpunësit e pushtetit në Berat e konsideronin Samiun si fëmijë me prindër të arratisur. Ky ish-nxënës shumë i mirë i teknikumit dhe ndihmësmjek i përkushtuar, ishte futur në kategorinë e qytetarëve të dorës së dytë. Ai duhej të punonte vetëm si ndihmësmjek dhe nuk mund të bëhej  kuadër me shkollë të lartë. Kuadrot e larta duhej të ishin  “besnikë” të Partisë. “Shokët” që bënin politikën e kuadrit në Berat, sipas skemave të luftës së klasave e kishin paracaktuar Samiun të ishte një dhi në mes të dhenve. 


Mirëpo në vitet e para të pasluftës kishte ende komunistë të ndershëm e kurajozë, të cilët për fat të keq erdhën gjithnjë duke u zhdukur si kripa në ujë... Dy të tillë jetonin në një lagje me ndihmësmjekun e ri. Ata kishin parë me sa pasion e ndershmëri  e kryente detyrën ky djalosh, sa respekt kishin të sëmurët për të. Prandaj shkuan e sqaruan “biografinë” e tij. Ata ngulën këmbë se ndarja e tij prej prindërve ishte një fatkeqësi që nuk kishte pse të konsiderohej “njollë në biografi”. Natyrisht dhe nevoja e madhe që kishte vendi, sidomos Berati, për mjekë luajti rolin e vet në  fatin e ardhshëm të Samiut...


Në vitet 1953-1958 Samiu kreu studimet e larta në Fakultetin  e Mjekësisë, ndërsa dy vjet të tjera ai vijoi specializimin për Obsteter-Gjinekolog. Të shumta janë kujtimet e tij për  pedagogët e fakultetit dhe të specializimit, sidomos për udhëheqësin Prof. Koço Gliozhenim, shef i klinikës Obstetrike- Gjinekologji. Samiu u kualifikua prej mjekëve të talentuar si Dr. Muzhak Kosturi, Ilir Gjylbegu, Maksut Dërrasa, Viktor Theohari, etj. Gjithë vitet e punës ky mjek i kaloi në Berat ku me punën e palodhur plot përkushtim  ka lënë emër të paharruar. Populli i Beratit, Kuçovës,  Lushnjës, Skraparit dhe i fshatrave të Fierit i është mirënjohës për shpëtimin e jetës së mijëra e mijëra nënave dhe fëmijëve. Nënat, po të mos kishin pasur kujdesin e tij, nuk do të kishin shpëtuar gjallë nga komplikimet gjatë lindjeve, kurse fëmijët e tyre, që punojnë sot në Shqiëpri dhe anembanë botës, nuk do të kishin ardhur fare në jetë.


Jeta e Samiut u bë dhe më e këndshme mbas nëntorit të vitit 1960, kur ai u martua me mësuesen Mirka Çiftja. Kjo vajzë tiranase me bukurinë e saj, me temperamentin  e gjallë dhe alegro ia hoqi “hijen e jetimit”. Lumturive që i sillte profesioni, iu shtua dhe lumturia familjare. Lindja e dy vajzave dhe e një djali e bënë Samiun me krahë.


Qytetarët e Beratit, e qytetit të njëmbinjëdritareve, e kujtojnë vazhdimisht edhe sot me shumë dashuri mjekun e palodhur, i cili ka dhjetë vjet që jeton në Amerikë. Kur gratë e Beratit u tregojnë nuseve për bëmat e dr. Samiut, thonë, “Doktor ka qenë Samiu që të shpëtonte jetën dhe fëmijën pa të marrë asnjë lek, ai që shkonte në punë fytyrëqeshur me biçikletë, jo këta të sotmit, që kërkojnë para pa pikë turpi”.


Me punën e tij të palodhur Samiu e rriti kapacitetin e maternitetit nga 10 shtretër në 40 dhe në vitin 1982 arriti të krijonte spitalin Obstetrik-Gjinekologjik me 170 shtretër. Me punën e tij të pasionuar dhe cilësore  Samiu arriti që jo  vetëm ta krijonte këtë spital, por dhe ta kthente atë në një qendër shkencore  për formimin dhe kualifikimin e kuadrit të mesëm dhe atij të lartë për mbarë zonën. 


Ministria e Shëndetësisë duke parë ecurinë e suksesshme e caktoi spitalin e Beratit, qendër për specializimin  e mjekëve të disa rretheve  të vendit.


Puna teorike dhe praktike për drejtimin e specializantëve iu ngarkua doktor Samiut, i cili e kreu atë me sukses të plotë. Në vitet  1960-1985 për aftësitë profesionale  dhe teoriko-shkencore ai u emërua  shef i shërbimit  obstetrik-gjinekologjik të rrethit të Beratit, u zgjodh anëtar i Këshillit Shkencor të Republikës për mbrojtjen e shëndetit të nënës dhe fëmijës pranë Minsitrisë së Shëndetësisë.


Si shumica e njerëzve që e kanë kaluar jetën me përkushtim të lartë ndaj punës, edhe doktor Samiu dallohet për thjeshtësi në sjellje dhe dashuri njerëzore. Kur njihesh me të ke qejf të rrish sa më gjatë, të dëgjosh nga historitë  e betejave të tij kundër vdekjes. Prej tyre ka ç’mëson secili prej nesh.

   Në kinema me nusen e re

Ishte vera e vitit 1961. Në kinemanë e qytetit kishte ardhur një film i ri. Për ta kënaqur  nusen e re, të lindur e rritur në Tiranë, preva dy bileta dhe shkuam. Sipas zakonit të kirurgjisë, lashë në shtëpi adresën se ku do të ndodhesha. Filmi po arrinte pikën kulminante, Mirka e emocionuar ishte mbështetur  tek unë, kur papritur u hap dera e sallës dhe dikush bërititi: “Doktor Samiun e kërkojnë urgjent në maternitet!”


E kujtoj dhe sot, si u drodh e brofi në këmbë nusja ime... Dolëm pa zhurmë, unë shkova në maternitet, Mirka në shtëpi. Gjyshja dhe tezet u çuditën kur panë të kthehej nusja vetëm. Ato u mërzitën, por Mirka nuk e bëri veten, madje u përpoq t’i bënte për të qeshur duke shtuar: “Nuk qenka kollaj të jesh gruaja e doktorit, moj teze të dashura!”


E sëmura, N.S. bijë beratase, pasi ishte kuruar prej meje për disa muaj, kishte mundur të mbetej shtatzënë dhe kishte arritur në ditët e lindjes. Mirëpo, papritur, ishte keqësuar, i kishte shpërthyer një hemoragji, e cila po i humbte shumë gjak. Unë e arrita në gjendje shumë të rëndë anemie. Forcat po e linin, kurse fëmija ishte ende në bark. I fillova menjëherë tranzfuzion gjaku masiv. Urgjentisht e futa në sallën e operacionit dhe kreva prerjen Çezariane. Pasi nxora fëmijën, konstatova një rast të jashtëzakonshëm: mitra e të sëmurës ishte çarë nga ana e mbrapme në një mënyrë të paparë. Kjo kishte shkaktuar hemoragjinë e shpejtë vdekjeprurëse. Një rast të tillë nuk e kisha hasur dhe as do ta hasja ndonjëherë si në literaturë dhe në praktikë. M’u desh një luftë e gjatë për ta shpëtuar atë nënë të re. 12 orë në luftë me vdekjen për jetën. Disa herë, duke parë gjendjen e rëndë të pacientes, ndihmësmjeku i qendrës së tranzfuzionit të gjakut z. V.P., më thoshte: “Lëre doktor mos u mundo kot, kaq e pati e shkreta, t’i rrojë fëmija dhe burri! Mirëpo unë nuk doja të dorëzohesha, sepse e dija  që jeta e një jetimi të tillë do të ishte dhe më e vështirë se e imja... Dërgova lajmin në shtëpi të mos më prisnin dhe vazhdova tërë natën.


Ajo natë e stërmundimshme  më dha kurajo profesonale dhe kënaqësi që nuk mund t’i shpreh. Unë, një mjek me pak përvojë, munda jo vetëm ta bëja me fëmijë një nuse të re që dëshiron të bëhej nënë, por dhe munda ta shpëtoja atë nga thonjtë e vdekjes , kur kjo e përfshiu tinëzisht. Dhe këtë betejë e fitova në fillim të karrierës, kur kisha në përdorim mjete tepër të pakta e të përdorura...”

   Tetë prerje Çezariane në 12 orë

Një shoku im që banonte në Kuçovë po martohej një të diel vjeshte. Na ftoi mua me Mirkën për drekë. Shkuam gjithë qejf. Ishim me lejen e zakonshme, nuk kishim  shkuar gjëkund për pushime dhe e pritëm ftesën me gëzim të veçantë.


Pa mbërritur mirë ne, ia bëhu autoambulanca te porta. Mamia më tha se duhej të shkoja mbasi ishte një rast i vështirë që nuk mund të kalohej veçse me operacion. Mirkën e lashë aty, u thashë se do të kthehesha patjetër, qoftë dhe me vonesë.


Hipa në makinë dhe shkova. Operacioni ishte i zakonshëm, e kreva  shpejt e shpejt. U ktheva në gosti, e cila kishte kohë që kishte filluar. U ula, por mbasi ngrita dollinë e parë, mbërriti përsëri autoambulanca. Kësaj radhe kishte ardhur kryemamia, e cila m’u  afrua e më tha se i vinte turp, por kishte mbërritur me dhimbjet e lindjes një nuse tepër  delikate, e cila nuk mund të lindte dot vetë pa operacion. U ngrita, bashkë me mua kësaj radhe erdhi dhe Mirka. U kërkuam të falur të zotit të shtëpisë dhe të ftuarve të tjerë dhe u larguam...


Ajo e diel ka qenë dita më e zënë e jetës sime. 

Gjatë dymbëdhjetë orë punë kam kryer tetë operacione Çezariane. Të teta me sukses. Gjatë operacionit të gjashtë na u mbaruan dhe materialet sanitare, për të cilat dërguam infermierin të merrte te salla e operacioneve të spitalit. Gjatë një takimi në Ministrinë e Shëndetësisë një shoku im e tregoi këtë ngjarje në sy të Llambi Ziçishtit, Ministrit të Shëndetësisë. Mbas ca kohe, kur ministrri vizitoi spitalet e Beratit erdhi më takoi, më përgëzoi për punën e mirë. Kur pa dollapin e veglave të operacionit  u çudit  sa pak vegla kishte aty dhe  të gjitha të vjetra. Uli kokën, me sa duket i erdhi turp, dhe pyeti: “Me këto vegla i bën ti gjithë ato operacione!”


Mbas disa ditëve spitali Obstetrik-Gjinekologjik i Beratit u furnizua me mjete të reja e të mjaftueshme. Mua më propozuan për të më dhënë dekoratën më të lartë që jepej në fushën e mjekësisë “Urdhëri për Shërbim  të Lartë në Mbrojtje të Shëndetit të Popullit”.  Këtë dekoratë ma akordoi Presidiumi i Kuvendit Popullor.”

   Një ditë votimesh

“Të gjithë ne që jetuam kohën e diktaturës mbajmë mend si përpiqeshin komunistët  dhe aktivistët për të bërë gjatë ditës së votimeve zgjedhje “rrufe” brenda disa orëve me pjesëmarrje dhe rezultate 100%. Ngrihej me perde dhe një si dhomë e fshehtë, por kjo vetëm sa për sy e faqe, sepse askush nuk lejohej të futej aty për të bërë ndonjë korrigjim. Madje dhe po të donte kush të futej, aty nuk kishte as bojë as penë...


Unë kam pasur rastin të përjetoj një tragji-komedi të këtyre votimeve mu në sallën e operacionit.


Një ditë votimesh, mbasi votova, shkova në spital për të vizituar një të operuar. Kur po bëhesha  gati për të dalë, sollën pacienten  Selime Sharavolli në gjendje të rëndë me  hemoragji. Rasti nuk priste duhej operuar me urgjencë. E kaluam në sallën e operacionit dhe filluam të reanimonim intensivisht. Ishim në tension, në luftë me vdekjen... 


Në të gjitha pikat e votimit, qytetarët e Beratit të vënë në rresht kishin votuar, natyrisht 100% për kandidatët e Frontit. Mirëpo u muar vesh se znj S.Sh. nuk kishte votuar  mbasi e kishin zënë dhimbjet e lindjes dhe qe shtruar në spital. Me vrap dërguan te ne kutinë e votimit me nja dy shokë të komisionit.


Këta na erdhën drejt e në sallën e operacionit me kutinë në dorë. Infermierja u afrua dhe u tha se ne të tre (kirurgu, ndihmësmjeku dhe ajo) kishim votuar, por shokët e komisionit bënë shenjë me kokë për të treguar të operuarën. Infermierja u përgjigj:


“E sëmura  është në narkozë, në gjendje të rëndë dhe pa ndërgjegje”. Ai “më kryesori”, m’u afrua mua dhe duke marrë pozë prej zyrtari më tha me zë të ulët: “Shoqja S.Sh. është  e regjistruar në listat e votimit, prandaj duhet të votojë patjetër se na prish përqindjen. Ju duhet ta sillni në vete sa për të votuar, pastaj vazhdoni punën”.


I thashë se kjo punë nuk mund të bëhej dhe se ata duhej të largoheshin sa më parë sepse neve nuk kishim nge të pinim  as ujë e jo të merreshim me llafe.


Më pas me ca sy armiqësorë, sikur donte të thoshte: “Këtë do ti që Berati të mos dalë 100%...”, pastaj i bëri shenjë shokut dhe u larguan të revoltuar”.

    Lindje fëmijësh mbas shtatë dëmtimesh

Puna e pasionuar e çoi Samiun nga suksesi në sukses. Midis sukseseve të shumta ai veçon një të vitit 1963: “Zonja Arsinoi Myzeqari, ndonëse kishte bërë shtatë dështime, dëshironte të kishte fëmijë. Me të aplikova  për herë të parë një operacion  kirurgjikal të veçantë. Ky ishte i pari operacion i këtij lloji që unë aplikova në shkallë republike.


Pacientja pranoi t’i nënshtrohej operacionit në qafën e mitrës dhe mbas kujdesit  që tregova në muajt pasardhës, u arrit që kjo zonjë fisnike, jo vetëm ta mbante barrën e parë, por dhe të dytën. Kështu që familja Myzeqari u kompletua si shumica e familjeve tona me dy trashëgimtarë.


Shumë familje që kanë përfituar  prej operacioneve të mia nuk kanë rreshtur  së treguari mirënjohjen e vet ndaj meje me kartolina urimi, letra, fotografi e telefonata. Po familja Myzeqari bën përjashtim, sepse ajo vijon ta shprehë këtë respekt edhe mbas dyzet vjetësh. Ndonëse sot Arsinoi jeton me djalin e madh në Montreal të Kanadasë, ku jeta intensive të bën të mos jesh shumë xhentil, më merr shpesh në telefon, madje, më ka ftuar t’i vete me grua e fëmijë për vizitë.


Sa pa u plakur duhet t’i përgjigjem këtij respekti me respekt. Një ditë do të organizojmë me Mirkën e fëmijët një vajtje te Myzeqarët me atë rast vizitojmë dhe kataraktin e famshëm Niagara Fall”.

   Ndërrimi i gjakut tek foshnja me rezus

“Një nga kënaqësitë më të mëdha të jetës sime, tregon Samiu, ma ka dhënë lindja e një vajze në vitin 1974, së cilës iu bëra dhe kumbar. Atë vit më erdhi në Berat një grua shtatzënë nga Tirana. Ajo kishte lindur katër fëmijë, por të katër i kishin vdekur shumë shpejt mbas lindjes.


Kur më takoi, më tha me sy të përlotur: “Doktor, kam dëgjuar për ju, prandaj erdha këtu nga Tirana. Dua ta provoj lindjen e pestë me ju. Jam shumë e mërzitur, sa nuk po çmendem, dua të bëhem nënë, por fëmijët nuk më rrojnë, të lutem më ndihmo”.


Besimi i kësaj gruaje më preku thellë, u detyrova të hap disa libra për të studiuar çshtjen e fëmijëve me “rezus”.


U lidha me Qendrën e Konservimit të Gjakut në Tiranë dhe në bashkëpunim me të arritëm që fëmijës së sapolindur, t’ia ndërronim komplet gjakun. Ky ishte rasti i parë në Shqipëri që u aplikua tranzfuzioni i gjakut tek foshnja e lindur me “rezus”. Kjo arritje më tej u aplikua kudo në Shqipëri. Para se të largohej kjo nënë e lumtur, duke dashur të shprehte respektin e saj ndaj meje, m’u lut t’ia vija unë emrin vajzës së saj. Unë e quajta atë Rezarta për të treguar  se fëmijët që lindnin me  “rezus” mund të jetonin. Shkenca kishte mundur ta mposhte fatkeqësinë... Sot në Shqipëri ka qindra  e mijëra fëmijë e të rritur që jetojnë e punojnë, pavarësisht se kanë lindur me “rezus”.


Me gjithë këto dhe të tjera suksese që kishte arritur gjinekologu Sami Qazimi, kur kolegët e tij kishin marrë tituj e grada shkencore, atij nuk iu lejua  që të mbronte asnjë gradë dhe nuk iu dha asnjë titull shkencor.


Për arritjet e tij, ky mjek kudo në botë do ta kishte marrë titullin “profesor”, por Sami Qazimit në Shqipërinë komuniste nuk iu dha  e drejta as të mbronte doktoratën, të cilën e kishte përgatitur me përgjithësimet e sukseseve të veta të arritura gjatë njëzetvjeçarit 1963-1983. Ziliqarët dhe të paaftët nuk rreshtnin së thëni se familja Qazimi në Amerikë kishte aktivitet antikomunist dhe ishte eksponent i Legalitetit. Ndodhi  dhe më keq akoma, në vitin  1985 e shkarkuan nga detyra e shefit të spitalit Obstetrik-Gjinekologjik, të cilin e kishte ngritur me mundim dhe aftësitë e tij. Më 1988, sapo mbushi moshën 55-vjeçare e nxorën në pension, ndonëse ai ishte në kulmin e energjive dhe aftësive të veta. Mbas shembjes së diktaturës, Qeveria Demokratike e mori parasysh kërkesën e Samiut për t’u ripunësuar. Ajo e konsideroi shkelje nxjerrjen në pension të mjekut të talentuar Sami Qazimi dhe e punësoi atë menjëherë. Gjatë kësaj kohe Samiu punoi me përkushtim si më parë, mbrojti dhe gradën “Doktor i shkencave Mjekësore” me dizertacionin “Kirurgjia e serclazhit qafës së mitrës”.


Është rasti këtu të themi se Qeveria e parë Demokratike pati  defekte, kryesisht në çështjen e kuadrit dhe në qëndrimin ndaj pronave. Në çështjen e kuadrit ajo nuk u mbështet e nuk u dha pushtet njerëzve të  aftë, të njohur prej popullit dhe të përvuajtur si doktor Sami Qazimi me shokë, por u mbështet te njerëz pa kontribut, të cilët me lajka u hoqën “besnikë” e “të përkushtuar ndaj demokracisë”.  Besnikëria dhe përkushtimi i tyre kishte të bënte me servilizmin ndaj presidentit si individ dhe jo ndaj demokracisë, të cilën ata nuk e njihnin fare dhe as kishin vuajtur ndonjëherë për të. Qëndrimi i kësaj qeverie ndaj pronës private dhe ndaj ish- të përndjekurve la shumë për të dëshiruar. Familjeve të shpronësuara e të përndjekura prej regjimit  komunist u dha një gjë e vogël, hajnat dhe pushtetarët filluan të merrnin shumë më tepër. Kështu dhe familjeve Selenica dhe Qazimi nuk iu kthyen pronat në zonën e Beratit, të cilat ua kishte marrë diktatura komunsite.


Në një situatë të tillë, kur prona nuk iu kthye, kur me rrogat që merrte një mjek si Samiu dhe një mësuese si Mirka nuk mund të mbahej familja, ky doktor i shquar, ky “Nder i kombit” tonë u detyrua të kërkonte bashkim familjar, por kësaj radhe jo për të sjellë familjet e motrave e të vëllait në atdhe, por për të shkuar ai me fëmijët në Amerikë ku mund të jetonte vitet e pleqërisë në qetësi e t’u siguronte fëmijëve një të ardhme më të mirë. Kjo ndodhi më 1994...

   Në Amerikë me pjesën  tjetër të familjes

Familja Qazimi në Selanik nuk e ndjeu veten mirë asnjëherë. Nga njëra anë, qeveria greke muslimanët që jetonin në Greqi i konsideronte “turq” e “antigrekë”, nga ana tjetër komunistët që kishin marrë pushtetin në atdheun mëmë nuk i pranonin të riatdhesoheshin, madje i quanin “agjentë të imperializmit”. Shi andej, breshër këtej. Sa e rëndë ka qenë për ta ky mohim që u bënte atdheu, mund ta kuptojnë vetëm ata që e kanë përjetuar vetë...


Rrugën e shpëtimit e gjeti vajza e madhe Ikbalja, e cila në vitin 1958 u martua me z.Sami Kulla, një devolli i arratisur, për arsye politik dhe i vendosur në Kanada. Edhe Kullajt si Qazimajt, konsideroheshin “armiq” të Shqipërisë, ndonëse kishin qenë gjithmonë patriotë dhe e kishin Shqipërinë në zemër. Vetëm komunistët shqiptarë mund ta quanin akt antikombëtar strehimin e Mbretit Zog natën e 7 Prillit 1939, kur ai me Mbretëreshën lehonë u detyrua të braktiste atdheun për shkak të sulmit të pabesë që i bëri Italia fashiste. Po cila familje shqiptare  nuk do t’i  thoshte Mbretit fatkeq asaj nate prilli: “Bujrum, o Mbreti ynë, shtëpia  ime është shtëpia jote!”, si i tha familja Kulla në Zemblak të Korçës, ku e zuri nata???


Në vend që komunistët ta konsideronin respektimin e zakonit të lashtë të mikpritjes shqiptare gjest patriotik, si ishte në të vërtetë veprimi i Kullajve, e konsideruan veprim antikombëtar. Djemtë e Kullajve ndonëse u hodhën në luftë për lirinë e atdheut, komunistët mbasi morën pushtetin, filluan t’i vrisnin  e internonin një e nga një. Ky persekutim çnjerëzor i detyroi ata të kërkonin shpëtim duke u arratisur jashtë shtetit. Përndjekja  komuniste i shtyu ata të braktisnin vatrat e lindjes dhe të bëheshin aleatë natyralë me Legalistët dhe Mbretin Zog në mërgim. Në vitin 1960, një kushëri e shok i ngushtë i Sami Kullës, z.Myfit Bushka, dhe ai shqiptar i arratisur e i lidhur me Legalitetin, duke njohur nga afër Ikbalen kërkoi të njihej me motrën e saj Teftën. Z.Bushka jetonte në Waterbury CT. Ai shkoi në Greqi dhe mbasi e njohu nga afër  Teftën vendosi të martohej me të. Mbas kësaj martese  pjesa tjetër e Qazimëve, nëna, babai dhe vëllai, u shpërngulën nga Greqia në Kanada. Këtu jetuan deri në vitin 1970, vit në të cilin u mblodhën së bashku në Bushkat në Waterbury CT.


Në SHBA, në vendin e mundësive të mëdha, këto familje ecën  edhe më mbarë në të gjitha fushat. Shumë shpejt këto familje u bënë të njohura në Waterbury për atdhetarinë dhe bizneset  e tyre të suksesshme në tregtimin e lëndëve të ndërtimit dhe të një restoranti. Ata janë ndër veprimtarët më të njohur shqiptare-amerikane të këtij qyteti.


Në vitin 1990 Samiu arriti që të vizitonte familjen e vet duke shkuar si turist në Kanada, ku kishin dalë për ta pritur vëllai dhe motrat e miq të tyre. Me letrat që kishin sjellë prej dy senatorëve të shtetit Connecticut, ata mundën ta fusnin Samiun në USA, në Waterbury CT, ku u realizua takimi  aq i pritur me nënën, kunetrit, kunatën e pesë nipërit.


Më 1994 Samiu me Mirkën e Sokolin (djalin) erdhën të parët në Amerikë, kurse vajzat Dasantila dhe Aida, për shkak të moshës mbi 21-vjeçare erdhën më vonë. Samiu nuk lë rast pa përmendur se pritja që i bënë familjet  e motrave dhe ajo e vëllait në Waterbury, ka qenë një pritje me të vërtetë vëllazërore, në kuptimin shqiptar të fjalës. Të gjithë ndihmuan më tepër për strehim, pajisje të shtëpisë, blerje makine, punësim, etj. gjë që bëri  të mundur ambjentimin e shpejtë të Samiut, Mirkës dhe fëmijëve të tyre në atdheun e ri. Në Ditën e Flamurit më 28 Nëntor 1997 City Hall  i qytetit Waterbury CT e shpalli doktor Sami Qazimin Major Honorifik të qytetit.


Nuk mund ta mbyllim portretin për jetën e doktor Samiut, pa treguar dhe disa nga vuajtjet e dhimbshme të nënë Hajries. Ndonëse Zoti i dha një djalë mbas largimit të Samiut, nëna nuk mundi ta mbushte boshllëkun që i shkaktoi largimi i djalit të madh. Edhe kur i pa vajzat dhe djalin e vogël të martuar e kompeltuar me fëmijë më së miri në Amerikë, ajo psherëtinte fshehurazi për Samiun, të cilin e shihte në ëndrra gjithnjë të vogël në atë shtëpinë e vjetër të Selanikut. Kur Hajria u lejua të vizitonte Shqipërinë më 1975, 1980 dhe 1985, gjatë gjithë muajve ajo gatuante, shkundte dhe rregullonte shtëpinë. Kur Mirka i thosh: “Moj nënë, po ti je mike, mos puno se është  turp, përse jam unë dhe çupat”, ajo përgjigjej: “Aman, ju lutem lërmëni t’ju shërbej, të bëj atë detyrë që nuk kam mundur ta bëja kur duhej.”


Sa herë largohej nga këto vizita, tregon Mirka, ajo lutej me ngashërim: “O Zot më ndihmoni t’i bashkoj fëmijët e mi!” Mirëpo, nuk thonë kot se hidhërimi dhe gëzimi i madh të godasin rëndë. Dhe nënë Hajrien vizita e Samiut në Amerikë më 1990 e gëzoi  së tepërmi, por pas largimit të tij ajo pësoi hemoragji celebrale. Kjo hemoragji iu përsërit më 1994 mbas vajtjes së Samiut, Mirkës e djalit të tyre. Kur nëna nuk pa çupat e Samiut, u trondit, në subkoshiencë  iu ngacmua plaga e vjetër e ndarjes.


Mbas disa muajsh ajo pësoi një hemoragji cerebrale të dytë, e cila iu përsërit më vonë dhe e la në gjendje të mpirë mendore. Sot në moshën 91 vjeçare ajo vegjeton pa ndërgjegjje, nuk njeh njeri dhe nuk reagon ndaj asgjëje. Ajo vijon të vuajë pasojat e plagës që mori në vitet 40-të...

Thanas Gjika

Fushata elektorale ka filluar... 
Fushata e re ka nisur me po të njëjtën kulturë demokratike. Do të përballemi me skaje të ndryshme politike, ku secili do të shfaqë parapëlqimet e tij. Siç thonë politikanët, do të jemi me ata që do të vënë shtetin në shërbimin tonë, që do të na ftojnë të qeverisim së bashku dhe që do të krijojnë mundësi të tjera zhvillimi. Por sa e vërtetë është kjo? E vërteta gjendet vetvetiu e gdhendur në periudhën kohore që ka kaluar nga zgjedhjet e fundit. Ka ardhur koha që të mos dëgjojmë fjalët e bukura të politikanëve, pasi nuk kanë bërë tjetër gjë veçse kanë sjellë politika të gabuara. Po ta vësh re, edhe media në një mënyrë apo tjetër ka filluar publicitetin. Na duhet edhe të përgatitemi,  pasi fjalimet e politikanëve  tanë (pa estetikë perëndimore), ta vrasin veshin. Megjithatë nuk është ky problemi parësor që më shqetëson. Thjesht, si adoleshent që jam, më intereson integrimi i Shqipërisë në BE. Partitë që do të fitojnë duhet të kenë një strategji të detajuar për integrimin evropian. Me sa duket, realiteti po tregon se qenka shumë më e vështirë seç e mendonim integrimin e Shqipërisë në BE. Janë të shumta arsyet që po e mbajnë Shqipërinë larg Evropës, një prej të cilave është edhe keqqeverisja. Sërish protagonistët e lojës janë Nano dhe Berisha, të cilët ia hedhin topin njëri-tjetrit. Megjithatë Shqipërisë i duhet ende të forcojë institucionet shtetërore demokratike dhe të përmirësojë standartet e qeverisjes, bëhet e ditur në një raport të Bankës Evropiane. Një tjetër problem që më shqetëson seriozisht është arsimi. Deri kur ora mësimore do të krijohet në një formë të tillë, me alternativa, mendime në mënyrë që të mos i ngjaj orës së kaluar. Deri kur konkurset e pranimit për në universitet do të jenë konkurse të korruptimit? Të fitosh shkollën e lartë ke apo nuk ke njohuri, të duhen të paktën disa mijëra euro. E në qoftë se “fiton” (sigurisht që me mënyrat e lartpërmendura), ndien mungesën e programit akademik dhe të kushteve laboratorike. Pasi mbaron shkollën e lartë e pasi merr diplomën (e cila nuk të njihet në asnjë vend evropian), do të duhet që për një periudhë relativisht të gjatë të kërkosh  punë, e ndoshta, mos u habisni kur të dëgjoni e të shikoni se ende nuk keni gjetur punë. Jam vetëm 17 vjeç dhe kam frikën për të ardhmen që më ofron vendi im. Kur do të zbatohet reforma arsimore? Çdokujt i intereson vazhdimi i studimeve të larta, pasi aty fillon  komplesiteti i formimit moral dhe mendor. Por motoja e universiteteve shqiptare është: “Fiton ai që ka”. Jo më kot, lart u shpreha se partitë që do të fitojnë zgjedhjet, duhet të kenë një strategji të detajuar për integrimin evropian. 


Le të nisë si fillim reforma arsimore.

Saimir Muzhaka, “K.Capo”

Hi*, 

Ilia është përsëri këtu!

* anglisht: përshëndetje

Gjërat nuk erdhën si doja unë dhe si i kisha parashikuar më përpara. Festat ikën dhe jeta mori ngjyrën e zakonshme. Ka kaluar  shumë kohë që nuk kam hyrë në ndonjë shkollë greke. E vërteta është se më ka munguar edhe shkolla, edhe shokët, edhe mësueset, të gjithë me pak fjalë.


Unë e ndiej në vetvete, që një ditë do ta harroj gjuhën greke për arsyen që kam ikur nga Greqia. Është e vërtetë që nuk dua në asnjë mënyrë ta harroj këtë gjuhë, jo sepse është ndonjë gjuhë kushedi se çfarë, por sepse nuk është keq të di një gjuhë më tepër.


Nejse, do të mundohem dhe do të bëj  ç’është e mundur që të mos e harroj.


Le t’i lëmë këto dhe të vazhdojmë me jetën këtu në këtë qytet kaq të qetë dhe kaq të bukur, domethënë Beratin. E vërteta është se nuk është ndonjë qytet shumë i madh, por popullsia e tij arrin në 60000 banorë.


Në dimër bën shumë ftohtë dhe në çdo 5 ose 10 vjet qyteti mbulohet nga bora e pambarueshme dhe fantastike.


Ndërsa në behar qyteti lulëzon. Bulevardi i xhiros mbushet plot e përplot me njerëz të të gjitha moshave. Në behar kthehen të gjithë  banorët që nuk jetojnë më këtu, domethënë emigrantët nga shtetet e ndryshme, që të kalojnë pushimet në atdheun e tyre.


Vendi më i mirë që  mund të shkojë dikush me pushime këtu në Shqipëri është Saranda, është një vend i mrekullueshëm, ka një det të përkryer që është i mbushur nga ishuj të vegjël. Për të dalë natën ke shumë zgjidhje. Në Sarandë bëja pushimet e mia kur isha i vogël bashkë me familjen time prandaj dhe e pëlqej kaq shumë këtë vend. Kur u ktheva përsëri atje, para dy vjetëve, pasi kisha shumë kohë pa vajtur, mbeta i befasuar, se qyteti kishte ndryshuar shumë për mirë. Ajo që më pëlqeu shumë ishte klubi i përkryer,  i hapur ngjitur me detin.


Besoj se atje do t’i kaloj ditët më të shumta të pushimeve të mia.


Këto kisha për të thënë, do takohemi së shpejti.

Bye!

***


Ju përshëndes,  ja ku u riktheva përsëri këtu në të njëjtën bankë si në fillim.


Kohët e fundit nuk e di pse por situata është pak e çudishme, domethënë dua të them që në një mësim shkoj mirë dhe në mësimin tjetër jo dhe kaq mirë.


E përditshmja është një monotoni shqeto, nuk mund të bësh asnjë gjë të ndryshme, domethënë të njëjtat dhe të njëjtat.


Nga ana ekonomike nuk jam dhe shumë mirë, më kanë mbaruar lekët dhe borxhet që kam marrë nga daja im janë rritur shumë. Krishtlindjet dhe festat po afrohen dhe planet e mia janë të shkoj në Greqi, domethënë në Athinë, të shikoj prindërit dhe njerëzit e mi që më kanë munguar shumë dhe veçanërisht të takoj shoqen time më të mirë Fjorelën. Shoqëria ime më pret dhe ka mundësi ta festojmë Vitin e Ri të gjithë së bashku diku, dhe besoj se do t’ia kalojmë mirë. Kjo tjetra këtu më lutet që t’i kalojmë bashkë festat, Vitin e Ri, domethënë se atë festojnë më shumë këtu në vendin tim sesa Krishtlindjet.


Shpresoj  t’ia kaloj shumë mirë në festa dhe sigurisht të gjithë njerëzit e botës!!!

(Jam shumë qejflli e...?!)


Shënim: Këto janë shënimet e fundit të djaloshit  Ilia Malasi, i cili humbi jetën tragjikisht në fillim të kësaj  pranvere

Fletë nga ditari im

Vajza që pa vdekjen me sy

Ja që ka dhe Zot. Ai të ruan hap pas hapi dhe të shpëton nga vdekja kur je i pafajshëm.
E quanin Rajmonda, por shkurt i thërrisnin Monda, qoftë në familjen e saj, por edhe në fshat. Në kohën kur ka ndodhur ngjarja, më 20 prill 1987, Monda e vogël me trup të imët, e gjatë në krahasim me moshën e saj nëntëvjeçare, shkonte në stallën e lopëve orari i së cilës ishte tre e natës deri në orën tetë të mbrëmjes. Ky ishte rituali i Mondës çdo ditë deri sa vinte orari i shkollës, që e kishte mbasdite. Në atë kohë ishin të shumtë fëmijët që punonin jashtë mase, jo vetëm në shtëpi, por dhe në kooperativë, që ndihmonin prindërit e tyre të detyruar për plotësimin e të ardhurave familjare. Kujtdo  i kujtohet se nxënësit e shkollave kryenin dhe aksione ekonomike pa pagesë në bujqësi, pa ditur se në botë ekzistonin konventa në ruajtje të të drejtave dhe liritë e fëmijëve në punë të detyruar. Ashtu punonte dhe Monda e vogël në ndihmë të nënës së saj për vënien e duhanit  kur bëhej aksion i përgjithshëm në kohë fushate që kooperativistët  vënien e duhanit në  kunjë e quanin nga më të vështirët, sepse punohej për 70 lekë të vjetra diell më diell. Por një ditë për familjen Peshtani ndodhi ajo që edhe sot e kësaj dite banorët e quajnë si të pabesueshme. Monda e vogël, ndërsa mbushte ujë në pusin pranë oborrit të saj 13 metra i thellë dhe gjashtë metra ujë, bie drejt e në fund të pusit, i cili ndodhej fare pranë zyrave të kryesisë së kooperativës. Duhet të ketë qenë ora dhjetë apo njëmbëdhjetë paradite dhe rreth e qark për fat të keq nuk kishte kalimtarë, pasi ndodheshin në punët bujqësore. I vetmi që pa veprimin ishte roja i stallës  Luftar Tafa, i cili nuk mund të bënte dot asnjë veprim për shkak se pas çlirimit kishte humbur njërën dorë, por vuri alarmin me aq forcë sa nxirrte zëri i tij. Kaq u desh dhe gjithë  administrata dualën të alarmuar,  por dhe këtu për fat të keq personeli ishte femra, pasi ata dy-tre meshkuj që ishin, kishin shkuar për të marrë rrogat në Berat. Qarje dhe të bërtitura rreth pusit shkulje të flokëve për Mondën e vogël që nuk i vinin dot në ndihmë, kur kjo e fundit luftonte me vdekjen në fund të pusit. Monda e pafajshme nuk ishte e tepërt në këtë botë, dhe nuk kishte pse të vdiste. Ajo duhej shpëtuar, thërriste ndërgjegjja në thellësinë e shpirtit të atyre që u ndodhën pranë grykës së pusit. 60 apo 70 metra larg i vetmi njeri që duhej dhe mund të bënte diçka ishte ushtari Vezir Vasho nga fshati Goriçan- Çlirim, i cili, pasi kishte qenë disa ditë me leje në shtëpi, po kthehej për në repartin ushtarak. Ai kishte marrë kapelen në dorë dhe vraponte me të katra në drejtim të zamallahisë, siç thuhet për raste të tilla nga anët tona. Ai nuk dinte ç’po ndodhte, por ndërgjegjja po e shtynte nga brenda për të bërë diçka. Ka qenë një rastësi, pasi në një grup këshilltarësh të fshatrave kishin një takim në çetën vullnetare, por që e ndërprenë për shkak të asaj që kishte ndodhur me vajzën e vogël. Ushtari Vezir Vesho, kur kishte vajtur te gryka e pusit, në ecje e sipër, kishte hequr këpucët, rrypin e mesit dhe xhaketën dhe zbriti drejt e në pus nëpërmjet gurëve me vështirësi të madhe, sepse trupi i tij mesatar, këmbët e shkurtëra por tepër energjike vështirësonin  zbritjen. Por për hir të së vërtetës, ai djalë trim arriti deri në fund të pusit, ku gishtërinjtë i pikonin gjak. Monda qe po shikonte vdekjen me sy, luftonte me të gjitha forcat edhe pse e shokuar  nga ajo që ndodhi. Dhimbje dhe ankth nga dhjetëra njerëz që rrinin në pritje të vajzës. Aty kishte ardhur i tërë fshati, pasi një sirenë dore bëri të mundur që për dhjetë minuta njerëzit kishin lënë çdo punë për t’i ardhur në ndihmë familjes. Kur nga thellësia e pusit u dëgjua zëri i ushtarit: “Është gjallë!” Ju lutem një litar pasi nuk kam si të manovroj! Ai kishte marrë situatën në dorë duke qëndruar deri në mes në ujin e ftohtë me vajzën para duarve, që kishte humbur kujtesën, me shikimin e saj në një drejtim të caktuar. Në këtë kohë kishte ardhur me shpejtësi mjeku Xhevahir Sula (sot në Amerikë), dhe i paharruari Riza Hoxha, infermier që kishin lajmëruar ambulancën e spitalit, por për shkak të mungesës së rrugës ajo erdhi mbas një ore. Ushtar Vezir Vesho hipi vajzën në qafë duke e mbajtur me njërën dorë dhe me tjetrën lidhi poshtë sqetullave të tij litarin. Roja e stallës Luftari, pasi u sigurua që vajza ishte gjallë, tha: “Ja që ka dhe Zot. Ai të ruan hap pas hapi dhe të shpëton nga vdekja kur je i pafajshëm. Ngjitja nga fundi i pusit deri lart nuk qe e lehtë, sepse plus lodhjes tashmë ishte dhe pesha e fëmijës. Por Vezir Vesho nuk mund të linte detyrën përgjysmë. Tashmë për të ekzistonin dy gjëra: të vepronte me gjithë fuqinë e tij se ishte ftohur, ose, në të kundërt, jeta e të dyve vihej në rrezik. Te gryka e pusit qëndronin dy bashkëfshatarë që tërhiqnin litarin ku ngjitej e raskapitur me vajzën në qafë ai djalë trim e guximtar, i cili kishte marrë shumë plagë në gjymtyrë dhe poshtë këmbëve nga gurët, por që për momentin  ai nuk i ndiente me përjashtim të gjakut që binte në fund të pusit. Sa doli nga gryka e pusit, ai nuk priti dot përqafimet e të pranishmëve, por ra pa ndjenja bashkë me vajzën që pa vdekjen me sy. Por falë profesionit dhe humanizmit të mjekut Xhevahir Sula dhe infermierit Riza Hoxha, të dy erdhën në normalitet. Të gjithë banorët u gëzuan kur mjeku tha se nuk ka marrë asnjë goditje, pasi ka rënë drejt e në ujë pa prekur në muret e gurtë dhe rrethor të pusit. Shtëpia e Idris Peshtanit atë natë nuk pati gjumë, sepse gjithë banorët e fshatit e kaluan natën bashkë duke e ndarë atë fatkeqësi, por pa pasoja së bashku. Vetë babai i vajzës këtë ngjarje e mësoi pas disa orësh, sepse ndodhej jashtë rrethit, pasi punonte shofer në kooperativë. Kurse e shoqja përjetoi orët e tmerrit, por siç thotë populli, kur del me sukses çdo gjë harrohet dhe të duket vetja sikur ke parë një ëndërr të madhe. Ushtar Vezir Vesho atë natë nuk iku dot në repart, pasi u pajis nga mjeku me një raport dhe vërtetim nga këshilli , i cili në ato vite kishte të drejta të forta. Atë natë, jo vetëm ai, por tërë fshati ishin miq me këtë shtëpi të madhe që tashmë si u shpreh dhe babai i vajzës, nuk ishte më e tija, por e tërë fshatit. Ndërsa përjetonim ato çaste në shtëpinë e tij në orët e vona të mbrëmjes, duke qëndruar herë brenda dhe herë jashtë, dëgjoja njerëz të moshave të ndryshme te thoshnin: S’ka si populli ynë. Vetmia në këto raste të nxjerr trutë e kokës.”


Kjo ngjarje me pasoja për jetën e vajzës bëri bujë të madhe jo vetëm në fshatin tonë, por dhe më gjerë. Cilin do që të takoje, thoshte: “E mjera vajzë, pa vdekjen me sy!” Pas shtatë ditësh ushtari që i shpëtoi jetën vajzës vajti në repartin ku kryente shërbimin ushtarak në rrethin e Kavajës. Me propozimin që i bëri organizata e frontit të asaj kohe, Vezir Vesho u dekorua. Në ceremoninë e dorëzimit të medaljes në repartin e tij shkuan dhe përfaqësues nga fshati. Sot vajza që pa vdekjen me sy, është martuar në Skrevan të Beratit në një familje të nderuar.

Nezir Vrapi

Rrëfenja nga qyteti B.

Në pritje të ndërmendjes së qytetit

Ka një nënë, që rri e vetmuar në një prag shtëpie që s’e ka humbur shpresën. Ajo pret ndërmendjen e qytetit të përgjumur.


Në perëndim të qytetit gjenden ende gjurmët e Udhës së Dragonjve. 

Një nënë e vetmuar, deri në të thyer të çdo dite, i ndjek e përhumbur ato gjurmë të harruara: pret ndërmendjen e qytetit të përgjumur.


Rrëfimin e ka të dhimbshëm.


*

… Ishte pragdimri kur dragonjtë kaluan për herë të fundit nëpër udhën e tyre për të mos u dukur më. 

Ata u mbyllën në shpellë. 

Shkakun s’e mësoi askush. 

Ata nuk e paralajmëruan ikjen. 

Edhe kur u shkel mbas disa kohësh nga banorët e qytetit, asgjë s’u tha ajo shpellë. 

Hyrja u gjet e hapur. 

Fundi i mbyllur. 

Siç mund të merrej me mend, e kishin zënë shtegun. 

Kthim prapa për ta s’do të kishte.

Në atë fundshpelle panë vetëm një kupëz guri, që mbushej vevetiu me ujë.

Në atë kupëz pinin ata, dragonjtë.

 Pse nuk e kishin mbyllur edhe rrjedhën e atij burimi? Ç’të fshehtë ruante kjo gjurmë e vetme e lënë prej tyre?

Askush nuk mund ta dinte.

A duhej të pinin edhe ata ujë nga ky burim?

Dikush u ul për ta provuar.

- Mos pi nga ai ujë,- klithi dikush midis të pranishmëve,- janë lotët helmues të dragonjve!


- Unë do të pi,- foli guximtari,- ndoshta bëhem një dragua! Kush e di?! Duhet shpresuar!


Dhe piu.


Po dragua s’u bë.


- Do të pi edhe unë,- foli një nuse e re,- mos më kthehet qumështi i trembur dhe djali më bëhet i fortë si një dragua! 


Dhe piu.


Ai ujë kishte qenë për të.


Udha e Dragonjve pas kësaj dite u gjallërua.


Nuse lehona filluan të pinin ujë në kupëzën e dragonjve. Qumështi në vite u rriti fëmijë të shëndetshëm dhe të mbarë.

Po erdhi një ditë dhe banorët e qytetit, pa patur ndonjë shkak, në çaste dehjeje e mbyllën hyrjen e asaj shpelle për të mos e hapur më. 

Udhë e Dragonjve, kështu u quajt kjo udhë pas mbyllje së tyre në shpellë, fillojë të njohë ditët e vdekjes së ngadaltë.

Nuset lehona mbetën qumështshterura.

Shkakun e kësaj të keqeje kurrë nuk arritën ta kuptonin.

 Fëmijët e paushqyer me gji, sa vinin ndër mend, merrnin udhët e nëmura të harrimit. 

Shtëpitë e qytetit, një nga një, filluan të mbeten të mbyllura. Të braktisura. Vetëm pleq të vetmuar gjeje në pragjet e atyre rrënojave…


*

Mos vallë kjo gjëmë u erdhi si mallkim i mohimit të atij uji jetëdhënës që u kishin lënë pas dragonjtë pas largimit të tyre?



Edhe mundet. 


Ka një nënë, që rri e vetmuar në një prag shtëpie që s’e ka humbur shpresën. Ajo pret ndërmendjen e qytetit të përgjumur. Pret rizgjimin e Udhës së Dragonjve. Agim Mehqemeja

Moj Nerënxë, moj yll 

e hënë!…

 Rrëfenjë nga Enver Troka 
Nerënxa u nis nga shtëpia për të blerë disa ushqime në dyqanin e vetëm të zonës. Rruga ishte e gjatë dhe e baltosur nga shiu që binte. 


Aty ku rruga e fshatit bashkohej me rrugën automobilistike, midis disa ferrishteve i zui syri diçka të bardhë si çarçaf.


“Po kjo ç’të jetë? Mos është nga ato që i hedh ballona nga lart? Me siguri do ta ketë lëshuar natën e mbrëmshme.”

Sa mbërriti në qendër të lokalitetit, hyri në zyrën e kryetarit.


Kryetari, si e vëzhgoi me kujdes, i thotë: 


“Urdhëro, moj shoqe, se nuk ta di emrin, ç’e mirë të solli?”


“Nerënxë më  quajnë, shoku kryetar. Kur po vija për këtu për të marrë disa ushqime në dyqan, atje te kryqëzimi, midis shkurreve, pashë diçka të bardhë si çarçaf të nderur sa gjatë e gjerë.”


“Po njerëz kishte?”


“Jo, nuk më zuri syri.”


“Me siguri aeroplani që fluturoi natën do të ketë hedhur ndonjë diversant, se ndryshe parashuta s’ka si të zbresë vetëm.”


“Edhe unë kështu mendova.”


Kryetari, pasi e torri mendimin, iu drejtua Nerënxës:


“Të lumtë, shoqja Nerënxë! Kështu i do partia njerëzit.”


Ndërsa Nerënxa doli për të mbaruar punët e veta, kryetari dha alarmin.


“Alo, posta? Më lidh urgjentisht me degën. Kërkoj kryetarin.”


Posta e lidhi menjëherë.


“Jam kryetari i lokalitetit të zonës. Kam të dhëna të sigurta se në kryqëzimin e rrugës është parë një parashutë diversantësh. 
Ju lutem të merrni masa. A më kuptove?”


Alarmi luftarak u dha në çast. Batalioni i ndjekjes u drejtua drejt zonës ku mendohej se mund të gjendej diversanti. 


U bënë plot tri ditë e tri net që këto forca, mbështetur dhe nga shumë fshatarë të zonës, qëndruan në shi, nëpër përrenj e gryka malesh, trazuan çdo shkurre e skutë, madje kërkuan edhe nëpër shtëpitë e kulakëve. Por diversantin nuk e gjetën që nuk e gjetën.


Kryetari i degës që drejtonte aksionin, pasi mori përgjigje negative nga radistët, urdhëroi shokët e shtabit të ndjekjes që të mblidheshin te vendi ku ishte parë parashuta.


Burrave të armatosur në ballë u priu Nerënxa, dëshmitarja e vetme.


Çuditërisht, në vend të gjurmës së diversantit, gjetën vetëm një topil sa një bajgë bualli. Të pranishmit, sa e panë, zunë hundët me dorë dhe u tërhoqën.


Në atë çast ndërhyri Beluli, një nëpunës i ndërmarrjes së grumbullimit, i cili mbante veshur një pardesy të bardhë të gjatë deri te noçka e këmbës.


- Ç’do të na thuash, shoku Belul,- ia priti kryetari i degës.


- Atë mëngjes, aty rreth orës tetë, mender jush, u ula aty te shkurrja për të kryer nevojën. Meqë binte shi, hoqa pardesynë dhe e hodha mbi kokë. Siç duket atë, pardesynë time, do të ketë parë shoqja Nerënxë.


- Me nder qofsh, shoku Belul,- ia priti kryetari i degës, duke i hedhur një vështrim përçmues pardesysë së Belulit dhe Nerënxës për vigjilencën e lartë që kishte treguar.


Kryetari i degës i nervozuar dhe ata që e shoqëronin, u larguan.


Njëri nga bashkëfshatarët e sapoardhur, kur mësoi rrjedhën e kësaj ngjarjeje, i afrohet Nerënxës dhe me zë të ulët i thotë:


- Ç’na bëre, moj e uruar! Mirë tallaganen e ngatërrove me parashutën e diversantit, po Belulin që na vjen ditë për ditë te oborri i shtëpisë dhe na kërkon detyrimin e shtetit, si nuk e njohe?


- Ua, si flet dhe ky, veç t’i kisha zbuluar bythën Belulit, që t’ia njihja surratin!- u shfajësa ajo.


- Mos i bini më qafë kot të gjorës, se, ashtu si ishte mbuluar Beluli me xhyben mbi kokë, jo vetëm ajo që s’ka haber nga parashuta, por edhe ne burrat do të ishim ngatërruar,- i doli krahë një nga të pranishmit.


- Dëgjoni, more shokë, ajo që ndodhi, ndodhi, por faji na mbeti jetim. Unë mendoj që të paktën t’i vëmë një emër, që të dimë si ta thërresim,- u hodh njëri nga të fshatit.


- Po, po,- e mbështetën të tjerët.


- Unë mendoj që shoku Zylo të jetë nuni për t’i vënë emrin këtij jetimi,- u hodh njëri nga të pranishmit që ia njihte Zylos aftësinë për zgjidhjen e situatave të tilla të vështira.


Këtë propozim e pëlqyen të gjithë.


- Atëherë fjalën, shoku Zylo,- iu drejtua propozuesi.


- Detyra që më ngarkuat, është ca si e vështirë, se dikujt edhe mund t’i vijë ca e hidhur,- tha Zyloja duke hedhur vështrimin nga Nerënxa,- po, sidoqoftë, këtë detyrë, meqë ma ngarkuat, do ta kryej. 


Nerënxa, kur ndeshi vështrimin e Zylos, uli kokën duke pritur të keqen që do t’i binte mbi kokë.


Zyloja, ashtu shtruar-shtruar, ia mori këngës:


Moj Nerënxë, 


moj yll e hënë,


vigjilenca sytë t’i ka zënë!


Kur sheh në orën tetë


Belulin nën ferrë te  dhjetë,


shpejt shkon në lokalitet.


Kryetari rreh telefonë,


Qeverinë vë në siklet.


Ushtria fshatin rrethon


tri ditë e tri net…


Shpërtheu  e qeshura. Të pranishmit e harruan në ato çaste lodhjen dhe mërzitjen.


Por nami i këtij turpi nuk u mbulua me shakanë e Zylos, ai mori dhenë dhe kujtohet edhe në ditët tona.

Një traditë e bukur e rinisë që duhet të ripërtërihet

Janë të shumta fotot të fiksuara në eskursionet e të rinjve beratas të organizuara në kodrat e gjelbëruara rreth qytetit, para vitit 1990.


Ishte traditë e rinisë beratase që në ditët e pushimit t’i ngjitej kodrave dhe rrugës së Kalasë së lashtë. Disa të rinj kanë shkuar në aktivitet me grupin e alpinistëve “Tomori” në malet Tomor, Shpirag e gjetkë, megjithëse këta nuk ishin alpinistë.


Në këto veprimtari të rinjtë janë argëtuar dhe kalitur në ajrin e pastër, janë njohur me vlerat kulturore të qytetit. Zakonisht, eskursionet apo pikniket, siç i quanin më parë, organizoheshin më shpesh kur vinin në Berat studentë  me pushime nga jashtë shtetit apo nga Tirana. Në piknik të rinjtë merrnin me vete edhe instrumente muzikorë ku ndiznin ahengun me këngë beratase, herë-herë merrnin edhe ushqime dhe ia shtronin me të ngrënë e me të pirë.


Tashmë kjo traditë e bukur dhe e hershme është zbehur. Të rinjve u pëlqen më mirë të qëndrojnë të mbërthyer stolave të lulishteve, karrigeve të lokaleve duke soditur e vetëm soditur. Ata pëlqejnë të qëndrojnë me orë të tëra me ethet  e llotove në klubet e lokalet. Po kështu duhet thënë edhe për të rejat që kohën më të madhe të pushimit e kalojnë në shtëpi apo tryezave të lokaleve të mbyllura.


Sigurisht me këtë nuk duhej kuptuar se këto veprimtari janë ndërprerë, ka grupe të rinjsh dhe të reja që, ndonëse shumë rrallë, organizojnë veprimtari të tilla, megjithëse duhet theksuar se ato më shumë diktohen nga lart dhe janë bërë në data fikse si në Ditën e Verës, 1 Majin, etj.


 Do të jetë gjë e bukur dhe e dobishme që tradita e organizimit të eskursionistëve në natyrë të ripërtërihet, pasi vetëm kështu të rinjtë dhe fëmijët do të argëtohen më mirë, do të kaliten më shumë dhe do të njohin më mirë vlerat e çmuara të qytetit tonë. V.Pambuku

Me Ferdinand Starovën (Nani) 

nisi basketbolli cilësor

Ferdinand Starova ish-mësues i edukimit fizik, basketbollist e trajner, i ndarë nga jeta në moshë të re, ka lënë kujtime e mbresa si njeriu me pasion të zjarrtë për sportin, si kuadër i aftë i edukimit fizik, specialist  basketbolli si dhe për kontributin e dhënë në fizkulturë dhe sport.


Në rolin e mësuesit të edukimit fizik Nani kishte kërkesa për të përgatitur një brez me konstrukt të mirë fizik dhe të kalitur, të aftë si sportist e me qëllim që shkolla të jepte kontributin në rritjen e cilësisë sportive.


Si gazetar sportiv pata rastin ta ndjek Nanin në disa veprimtari sportive me bazë shkolle dhe rrethi. Kështu në vitin 1976 ndoqa një manifestim të bukur të nxënësave të shkollës së Kutallisë, manifestim nga më të bukurit që kam ndjekur në një shkollë fshati. Nani krijoi në Kutalli dhe në Lapardha ekipet e basketbollit të shkollave me nivel të lartë cilësor, aq sa për 2 vjet ekipi i La-pardhasë u shpall kampion me pjesëmarrjen e shkollave të qytetit.


Në këto shkolla ngriti edhe ekipet e akrobatëve dhe ndërtoi qendrat sportive.


Sportdashësit, sidomos amatorët e bas-ketbollit e njohin më shumë si basketbollist dhe trajner i këtij sporti. Nani përgatiti ekipin e të rinjve ku bënin pjesë një brez i talentuar si Mehmet Fetiu, Jorgo Dhima, Vasil Shyti, Gjergji Pushi. Hyrja e këtij ekipi në kategorinë e parë shënoi zanafillën e periudhës më të suksesshme të bas-ketbollit beratas, duke u formuar kështu ekipi i të rriturve që për afro një dekadë u aktivizua në kategorinë e parë.


Megjithë këto merita si kuadër metodist i edukimit fizik dhe si specialist i basket-bollit,arritjet e tij liheshin në hije për shkak të biografisë. V.P

Veprimtari sportive të nxënësve të Kutallisë
Duke u nisur nga jeta e larmishme sportive e nxënësve në shkollën e Kutallisë, them me të drejtë se po ecet në traditat e mësuesve të mëparshëm të edukimit  fizik të kësaj shkolle. Flamur Vrapi dhe Asqeri Dervishi fitues të shumë trofeve në kampionate, spartakiada, festivale, etj.


Mësuesit e edukimit fizik Llazar Kajana dhe Esmeralda Delilaj,  duke u mbështetur  nga kujdesi i drejtorisë së shkollës, kanë organizuar veprimtari sportive në shkollë dhe jashtë saj. Kështu kanë qenë veprimtaritë sportive në ekipet e shkollave Drenovicë, Goriçan, Samaticë në lojërat: futboll, volejboll dhe në gara atletike. Po kështu ka qenë edhe takimi sportiv i shkollave të mesme të Kutallisë dhe të Syzezit.


Drejtoria e kësaj shkolle dhe, sidomos, mësuesit e edukimit fizik, e ndiejnë nevojën për të përmirësuar e pasuruar jo vetëm qendrën sportive, por edhe inventarin sportiv të shkollës.

Vlash Pambuku

